
3.8 Ny toeran’ny vehivavy araka ny Soratra Masina

Ny mpamaky mandinika tsara dia hanaiky fa nomen’Andriamanitra asa manokana sy mahagaga ao amin’ny fianakaviana ny vehivavy, ao amin’ny fiaraha-monina, ary namboariny manokana hahay hitana io andraikitra tsy manam-paharoa io izy, ary tsy misy lehilahy mahay manatanteraka izany araka ny tokony ho izy. Ny Teny, manomboka hatramin’ny voalohany ka hatramin’ny farany, dia mampiseho amintsika ny toerana manokana misy ny vehivavy tao amin’ny fahariana, tamin’ny nahalavoan’ny olombelona, teo ambany lalàna ao amin’ny Testamenta Taloha, ary eo ambany fahasoavana ao amin’ny Eglizy ao amin’ny Testamenta Vaovao. Ho hitantsika ao amin’ny Tenin’Andriamanitra fa manana ny sahan’asany manokana, izay tsara sy tena ilaina tokoa, ny vehivavy.

Ho azontsika kokoa ity lohahevitra ity raha jerentsika aloha ny toeran’ny vehivavy tao amin’ny fahariana, teo amin’ny fahalavoana, teo ambany lalàna ary any an-tokantrano. Raha haintsika ny manavaka ny asa nomen’Andriamanitra azy tamin’ireo sehatra ireo, dia hanampy antsika hahatakatra ny toerany ao amin’ny Eglizy izany, araka ny Soratra Masina.

1. Ao amin’ny Testamenta Taloha

· Tamin’ny fahariana

Ao amin’ny Genesisy 2 no ahitantsika fa ny lehilahy no noforonina voalohany, ary avy tamin’ny taolan-tehezan’i Adama no nanamboaran’Andriamanitra ny vehivavy sy nitondrany azy tany amin'ny lehilahy mba mba ho mpanampy tandrify azy. Ao amin’ny 1 Korintiana 11.8-12, dia mitatitra amintsika izao fanamarihina izao ny Fanah’Andriamanitra: “Fa tsy ny vehivavy no niavian’ny lehilahy; fa ny lehilahy no niavian’ny vehivavy. Fa tsy ny lehilahy no natao ho an’ny vehivavy, fa ny vehivavy no ho an’ny lehilahy. Izany no mahamety ny vehivavy misaron-doha noho ny amin’ny anjely. Kanefa ao amin’ny Tompo, tsy misy vehivavy raha tsy misy lehilahy, ary tsy misy lehilahy raha tsy misy vehivavy. Fa toy ny nihavian’ny vehivavy avy tamin’ny lehilahy, dia toy izany koa no nihavian’ny lehilahy avy tamin’ny vehivavy; fa Andriamanitra kosa no ihavian’ny zavatra rehetra”. Famaritana voafatra tsara sy voalanjalanja ny fahamarinana momba ny fifandraisan’ny lehilahy sy vehivavy izany.

Notsoahina avy tamin’ny lehilahy ny vehivavy, ary porofo izany fa mitovy aminy izy. Tsy ambany izy, fa mitovy aminy, mpanampy tandrify azy. Misy ny fitoviana, fa miaraka amin’izany koa ny fahasamihafana. Natao ho an’ny lehilahy ny vehivavy, mba ho eo anilany. Ny hevitr’Andriamanitra momba ny vehivavy dia tsy sanatria ho voary mahaleo tena izy, tsy misy ifandraisana amin’ny lehilahy, fa kosa mikambana aminy, ary ho tonga nofo iray izy rehefa miaraka, ka ho kisarisary hanehoana an’i Kristy sy ny Vadiny, dia ny Eglizy. Tsy misy fotoana hamirapiratan’ny vehivavy mihoatra noho ny rehefa manatanteraka ny asa nahariana azy izy : dia ny ho mpanampy tandrify ny lehilahy voalohany indrindra.

Nefa tokony ho marihina fa satria avy amin’ny lehilahy no nahariana ny vehivavy, dia midika izany fa ny lehilahy no lohany. Izany no zavatra tsoahina asehon’ny Fanahy Masina amintsika ao amin’ireo andininy ao amin’ny 1 Korintiana 11 notanisaintsika ireo. Izany (noho ny toerany eo amin’ny fahariana) no mahamety ny vehivavy misaron-doha mba ho mariky ny fahefana ekeny, noho ny anjely. Hoy ny apostoly: “Ary tiako ho fantatrareo fa Kristy no lohan’ny lehilahy rehetra; ary ny lehilahy kosa no lohan’ny vehivavy” (and 3). Noho io fandaminana nataon’Andriamanitra io tamin’ny fahariana, dia tokony eken’ny vehivavy ny toerana maha-loha ny lehilahy, ary tokony hisy mariky ny fahefany aminy, izany hoe misaron-doha, indrindra rehefa mivavaka na maminany izy, ary rehefa ao am-piangonana (and 5-10). Tsy maintsy aseho eo anoloan’ny anjely ny fandaminana nataon’Andriamanitra tao amin’ny fahariana sy ny Eglizy.

Mbola hiverenantsika aoriana io lohahevitra momba ny tokony hisaronan’ny vehivavy loha io. Tsipy teny fotsiny no hilazantsika izany eto, mifandraika amin’ny toerana misy azy eo amin’ny fahariana sy ny vokatr’izany, izay marihina ao amin’ny Teny amin’ny tokony hisaronany loha: manaiky ny lehilahy ho lohany izy.

Ao amin’ny 1 Korintiana 11: 14-15, dia mahita marika avy amin’ny natiora ny apostoly manambara ny maha-samihafa ny lehilahy sy vehivavy sy ny toeram-panoavana sahaza ho an’ny vehivavy. “Tsy mampianatra anareo va ny fomban’izao zavatra rehetra izao fa raha lava volo ny lehilahy, dia mahafa-boninahitra azy izany? Fa raha lava volo kosa ny vehivavy, dia voninahitra ho azy izany fa ny volo no nomena azy ho fisaronana”. Nomen’Andriamanitra volo lava ny vehivavy ary volo fohy ny lehilahy, mba ho marika mampiavaka azy ireo. Ara-boajanahary ny hananan’ny vehivavy volo lava ary ny lehilahy volo fohy.

Ao amin’ny Soratra Masina, ny volo lava amin’ny ankapobeny dia mariky ny fiankinan-doha, ny fanoavana ary io fahamaotinana izay mendrika ny vehivavy io, izay "fanaka malemilemy kokoa”, ka tokony homen’ny lehilahy haja (1 Petera 3.7). Ny tsongandahatsoratra ao amin’ny 1 Korintiana 11 no milaza amintsika fa ny volon-dohan’ny vehivavy no voninahiny. Tsy maneho ny voninahitra sy ny hatsarana natafin’Andriamanitra azy ny vehivavy raha tsy mitoetra amin’ny fiankinan-doha sy ny fanoavana nametrahan’Andriamanitra azy, ary mihazona ny maha-vehivavy azy. Arakaraka ny hihazonan’ny vehivavy ny toetra maha-vehivavy azy, no hahatsara sy hankasitrahan’Andriamanitra azy. Arakaraka ny hitadiavan’ny vehivavy hitovy amin’ny lehilahy ary haka ny toerany, no hahavery ny tena fahatsarany sy ny tena toetrany.

Ny fomba fiteny hoe “Tsy mampianatra anareo va izao fomban’ny zavatra rehetra izao?” dia azo hampiharina be tokoa amin’ity lohahevitra dinihintsika ity. Ny firafitry ny vatana sy ny fihetsem-po ara-boajanaharin’ny lehilahy sy ny vehivavy dia tena tsy mitovy mihitsy. Tamin’ny fahendreny tokoa no nanisian’Andriamanitra fahasamihafana be teo amin’ny toetra ara-batana, ara-tsaina ary ara-po tamin’ny lehilahy sy vehivavy. Nataony ho lehibe kokoa, mafy kokoa ny lehilahy, nomeny saina lojika kokoa, ary mifanohitra amin’izany nefa tsara, nomeny ny vehivavy ny hakanto ara-boajanahary, ny fahalemem-panahy sy ny fahakingan’ny saina izay mahatonga azy hahay indrindra hikarakara ny ankohonana. Mazava fa nataon’ilay mpahary ara-boajanahary ny lehilahy sy vehivavy mba hanatanteraka asa samihafa nefa mifameno.

Noho izany, ny fahariana sy ny natiora dia mampianatra antsika fa, ao amin’ny fiaraha-monina, dia manana anjara asa tsy mitovy amin’ny an’ny lehilahy ny vehivavy. Ho hitantsika fa ny anjara asa nomen’Andriamanitra azy ao amin’ny fiangonana dia mirindra tanteraka amin’ny toerany ao amin’ny fahariana sy ao amin’ny natiora. Ho hitantsika koa aza fa ny toerany ao amin’ny fahariana dia mamaritra koa ny anjara asany ao amin’ny fiangonana, ary ny toerany ao amin’ny natiora dia mampiseho ny asany eo ambany fahasoavana, na ny fifandraisany amin’Andriamanitra, amin’ny maha-kristiana azy. Tsy azo sarahina ireo zavatra roa loha ireo. Andriamanitra dia tsy manome anjara asa ao amin’ny fiangonana ho an’ny lehilahy na ho an’ny vehivavy mifanohitra amin’ny toerany ao amin’ny fahariana sy ny natiora.

· Tamin’ny fahalavoana
Efa hitantsika fa, tao amin’ny fahariana, ny anjara asan’ny vehivavy dia ny mankatoa ny lohany ary mpanampy azy. Hojerentsika izao ny anjara noraisiny tamin’ny fahalavoan’ny zanak’olombelona tao amin’ny saha Edena, ary inona no anjara asa nomena azy noho izany. Ao amin’ny tantara omen’Andriamanitra antsika ao amin’ny Genesisy 3, dia naka fanahy an’i Eva renintsika ny menarana mba hangalany amin’ilay voankazo voarara; izy no nihinana ary nanome ny vadiny, izay nihinana koa (and 1, 6). Noho izany, dia hoy Andriamanitra tamin’i Eva: “Ary fahoriana no hiterahanao zanaka, ary ny vadinao no ianteheran’ny fanirianao, ka izy no hanapaka anao” (Genesisy 3.16).

Hitantsika eto fa ilay vehivavy voalohany, i Eva, dia naka fanapahan-kevitra ary niala tamin’ilay toerany ara-boajanahary, dia ny fiankinana. Tokony natosiny ny fitambezoana nataon’ny menarana, tokony nitady ny fanampiana sy ny fiarovan’ilay loha nomen’Andriamanitra azy izy, nefa tsy izany no nataony, fa niseho ho mahaleo tena ka voafitaky ny menarana, hany ka tonga hatramin’ny tsy fankatoavana ny didin’Andriamanitra. Napetrak’Andriamanitra mazava izany fa ny toerany dia ny hankatoa ny vadiny.

Amin’izany, dia tsy hoe avela ho amin’izay saim-pantatsika fotsiny isika, satria ny Fanahin’Andriamanitra dia mampahatsiahy antsika ao amin’ny 1 Timoty 2.11-14 fa voafitaky ny menarana i Eva, ka noho izany, amin’izao vaninandron’ny Eglizy izao, dia tsy tokony haka toeram-pahefana eo anoloan’ny lehilahy ny vehivavy. “Aoka ny vehivavy hianatra mangingina ka hanaiky tsara. Fa ny vehivavy tsy avelako hampianatra na hanapaka ny lehilahy, fa hangina ihany. Fa Adama no natao voalohany, vao Eva. Ary tsy Adama no voafitaka, fa ny vehivavy no voafitaka, ka tonga mpanota”. 

Ahitantsika antony roa tokony tsy hampianaran’ny vehivavy ao amin’ny fiangonana izany. Ny voalohany, dia satria i Adama no mitana ny laharana voalohany eo amin’ny fahariana, izay midika ho fahefana; ny faharoa, dia satria ny vehivavy no voafitaky ny menarana. I Adama dia tsy voafitaka toa an’ilay vehivavy; fantany tsara ny nataony raha nanota izy, ary noho izany, dia meloka kokoa noho ny vadiny izy, nefa kosa i Eva no voafitaka. Izany no anjara asany tamin’ny fahalavoan’ny zanak’olombelona, ary satria nampiseho izy fa mpitarika tsy mahomby amin’izany, Andriamanitra, amin’ny fahendren’ny fitantanany, dia nanilika azy tsy haka toeram-pahefana na fampianarana ao amin’ny Eglizy. Hitantsika eto izany ny fampitandremana voalohany ary tena manan-kery tokoa: tsy anjaran’ny vehivavy ny mitondra. Fampitandremana manaitra tokoa, nomena hatramin’ny fiantombohan’ny tantaran’ny olombelona, ary ho an’ny vaninandro rehetra.

Ndeha hotanisaintsika ireto soratra manaraka ireto: “Rehefa miala amin’ny toerany ny vehivavy, dia toa tena haza ankafizin’ny devoly mihitsy. Ao amin’ny fanoharana nataon’i Jesoa, dia vehivavy no nampiditra ny masirasira tao amin’ny koba intelon’ny famarana (Matio 13.33) — kisarisary momba ny fampidirana foto-kevitra manimba nihanaka tamin’ny tontolo kristiana. Vehivavy — dia i Eva — no lavo “ka tonga mpanota”.

“Vehivavy adaladala, vesaran’ny fahotana, entin’ny filàna maro” no entin’ireo lehilahy ratsy ho babo amin’ny fotoana ratsin’ny andro farany (2 Timoty 3.6). Vehivavy — dia i Jezabela — ao amin’ny tantaran’ny Testamenta Taloha, no mampiseho ny faharatsiana sy ny fahalòvana rehetra, izay mariky ny fahalòvan’ny mpitondra fivavahana sy ny halalin’ny fikororosy fahan’ny fivavahana, ao amin’ny Apokalypsy (1 Mpanjaka 21; Apokalypsy 2.20).

“Amin’izao androntsika izao, ny ankabeazan’ireo mpanelanelana ny olombelona sy ny fanahy, ary ireo mpamoha angatra dia vehivavy; ny famohazana angatra maoderina dia nanomboka tamin’ny vehivavy avy any Amerika” (A. J. Pollock).

Tsy hanambany ny vehivavy akory no resaka atao eto, satria matetika dia manana toetra ara-panahy ambony noho ny lehilahy izy ireo, ary manatombo aza izy ireo amin’ny fitiavana sy ny fanoloran-tena ho an’i Kristy. Tsy ny fahaizan’ny vehivavy koa no resahina eto, satria raha oharina amin’ny lehilahy izy ireo, dia miara-manaiky ny rehetra fa tsy ambany noho izy mihitsy raha ny fahaizana ara-tsaina, ny fahalalan-javatra, ny fahaiza-manaja, ny fomba fiteny, etsetra, no resahina. Ny toerana misy azy ihany no mahatonga ny lehilahy ho ambonin’ny vehivavy. Tianay ny hanipika io zavatra iray io : rehefa mandao ny toerany sy ny sehatr’asa nomen’Andriamanitra azy ny vehivavy, ka maka ny toerana hampianatra sy hitarika, dia tonga haza manokana ho an’ny famitahan’i Satana izy, ary manely lainga sy hevi-diso. Izany no lesona tokony ho tsoahantsika avy amin’i Eva tao amin’ny saha Edena ary ny tantaran’ny vehivavy noho izany.

Etsy an-daniny kosa, rehefa mijanona eo amin’ny toerana nomen’Andriamanitra azy ny vehivavy, dia tena hery mamokatra tokoa izy hanaovan-tsoa; ny fisiany sy ny heriny amin’ny fanompoana an’i Kristy, amin’ny fankatoavana an’Andriamanitra, dia zava-dehibe tokoa eo amin’ny fahombiazana sy ny faharetan’ny Eglizy. Betsaka ny ohatra ao amin’ny Baiboly, momba ny vehivavy tia vavaka, mahatoky sy manolo-tena, izay nanao zava-dehibe tokoa ho an’Andriamanitra tamin’ny sahan’asa nofaritany ho azy ireo.

Ndeha ho fintinina kely ny zavatra izay vao hitantsika: voafitaky ny menarana i Eva ary naka ny fanapahan-kevitra hanatanteraka ny ota voalohany; noho izany, araka ny lalan’Andriamanitra ny amin’ny fanjakany, dia napetraka tamin’ny toerana fankatoavana ny lehilahy izy; tokony hianatra mangina ka hanaiky tsara, ary tsy hanapaka na oviana na oviana ny lehilahy. Izany no ampianarin’ny Soratra Masina antsika momba ny toeran’ny vehivavy, noho ny anjara noraisiny tamin’ny fahalavoan’ny olombelona tany Edena. Ary mbola tsy miova io fitsipika napetrak’Andriamanitra io amin’izao fotoana izao, amin’izao vaninandron’ny fahasoavana misy ny Eglizy izao. Ambonin’izany, araka ny hitantsika, ny tantaran’ny vehivavy dia tsy mampiseho afa-tsy fanamafisana fa hendry sy marina ny fetra napetrak’Andriamanitra amin’ny sahan’asany.

· Ireo vehivavy masina fahiny
Ny apostoly Petera, raha mananatra ny vehivavy ny amin’ny fitondrantenany, dia miresaka ny fomba fiainan’ireo vehivavy masina fahiny, ary manome ohatra ny fitondrantenan’i Saraha. Ndeha ho tanisaintsika ireto andininy ireto, izay nomen’ny Fanahy Masina tamin’ny alalan’i Petera, satria manazava ny lohahevitsika: “Ary toy izany koa ianareo vehivavy, maneke ny vadinareo, mba ho voataonan’ny fitondrantenan’ny vavy izy, na dia tsy amin’ny teny aza (raha tahiny misy tsy manaiky ny teny), rehefa hitany ny fahadiovan’ny fitondrantenanareo amin’ny fahadiovana. Ary aoka ny firavahanareo tsy ho zavatra eny ivelany, toy ny firandranam-bolo sy ny firava-bolamena na ny fiakanjoana; fa aoka ho toetra miafina ao am-po, izay tsy mety ho lo, dia ny fanahy malemy sady miadana, izay soa indrindra eo imason’Andriamanitra. Fa tahaka izany no niravahan’ny vehivavy masina fahiny, izay nanantena an’Andriamanitra sady nanaiky ny vadiny; dia tahaka an’i Saraha, izay nanaiky an’i Abrahama ka nanao azy hoe ‘tompoko’; dia zanany ianareo” (1 Petera 3.1-6).
Mazava ireo teny ireo ka tsy mila ampiana intsony. I Saraha, izay mety ho toy ny vehivavy nanana toetra mahery sy tia jadona ao amin’ny Testamenta Taloha, dia tonga ohatry ny vehivavy masina fahiny eto, izay nankatoa ny vadiny sy nadio fitondrantena. Mampiseho tsara amintsika ny toeran’ny vehivavy manoloana ny lehilahy izany, ary ny fomba niainan’ireo vehivavy masina fahiny izany toerana izany.

· Teo ambany lalàna
Momba izay, dia tianay ny hitodika vetivety amin’ny toeran’ny vehivavy teo ambany lalàna. Raha nanoratra ho an’ny fiangonana tao Korinto ny apostoly Paoly, ka nampianatra azy ireo ny momba ny toeran’ny vehivavy ao amin’ny fiangonana, dia nangataka izy “aoka hanoa tsara araka ny lazain’ny lalàna koa” (1 Korintiana 14.34). Tsy miankina amin’ny tsongandahatsoratra iray na fitsipika manokana izy, fa amin’ny votoatin’ny Testamenta Taloha iray manontolo. Nandritra ny vaninandron’ny lalàna, dia hitantsika fa nanana toerana fanekena sy fankatoavana ny vehivavy, fa tsy fitarihana na fahefana.

Noho izany, dia hitantsika mazava fa ny fahariana, ny fahalavoana sy ny lalàna dia samy mampiseho daholo fa ny toeram-pankatoavana no toerana tian’Andriamanitra ho an’ny vehivavy. Ary miaraka amin’izay efa voambaran’ny Soratra Masina izay, dia afaka mijery isika izao momba ny toeran’ny vehivavy amin’izao vaninandron’ny fahasoavana izao, ao an-tokantrano sy ao amin’ny Fiangonana.

2. Mandritra ny vaninandron’ny fahasoavana

Vao hitantsika tao amin’ny Soratra Masina teo ny toeran’ny vehivavy tao amin’ny fahariana, tamin’ny fahalavoana sy teo ambany lalàna, ary ny fampianarana tsoahina amin’izany momba ny anjara asany mandritra ny fisian’ny Eglizy. Ndeha hojerentsika izao ny anjara asany amin’izao vaninandron’ny fahasoavana izao, araka ny hanambaran’ny Testamenta Vaovao azy, mikasika ny tokantrano, ny fiaraha-monina ary ny Eglizy.

· Ao amin’ny tokantrano
Ndeha hojerentsika voalohany aloha ny anjara asa manokana omen’ny Soratra Masina ny vehivavy ao amin’ny tokantrano, izay sehatra voatahy indrindra amin’ny sehatra rehetra. Hanampy antsika hahazo bebe kokoa ny toerana nomen’Andriamanitra azy ao amin’ny Eglizy izany. Tsy maintsy mifanaraka amin’ny toerany ao an-tokantrano ny toerany ao amin’ny Fiangonana; raha mianatra mihazona ny toerany ao an-tokantrano ny vehivavy, dia azo antoka fa hahay hanavaka tsara ny anjara asany ao amin’ny fiangonana.

Ny fifandraisana fototra iorenan’ny tokantrano dia ny fifandraisan’ny mpivady. Avy eo, raha nahazo zaza izy ireo, dia misy ireo fifamatorana eo amin’ny ray, ny reny ary ny ankizy. Amin’ireo fifandraisana tsara dia tsara amin’ny maha-vady ireo, na amin’ny maha-vady sy reny, dia manana toerana sy fahefana lehibe mihitsy ny vehivavy ao an-tokantrano. Tsy tena tokantrano marina ny tokantrano iray raha tsy misy vady na reny tia vavaka.

Nomen’Andriamanitra an’i Eva ny ho mpanampy tandrify an’i Adama. Nentin’Andriamanitra teo aminy izy, naka ny toerany teo anilany amin’ny maha-vady azy ary amin’ny maha-mpanampy nomen’Andriamanitra azy. Nohariana mba ho vadiny i Eva ary ho namana araka ny fony — ho nofo iray ihany amin’ny lahy. Ny lehilahy, izay nohariana voalohany, no lohany, ary tamin’ny fahalavoana, dia nolazain’Andriamanitra taminy mazava fa tsy maintsy manaiky ny fahefan’ny lahy izy. Nefa tsy hoe hitsahiny eo ambany tongony, fa eo anilany, mitovy aminy, eo ambany sandriny mba ho arovana, ary eo akaikin’ny fony mba ho tiavina. Izany no toeran’ny vehivavy amin’ny fifandraisan’ny mpivady, araka ny nanorenan’Andriamanitra azy tamin’ny fahariana.

Nefa, hatreo amin’ny fahalavoana ka hatrany amin’ny hazofijaliana, dia tsy mandre intsony ny momba io toerana nomena ny vehivavy tamin’ny fahariana io isika. “Nesorin’ny jentilisa taminy ny voninahiny, mandra-pahatongany ho andevon’ny lehilahy. Ny lalàn’i Mosesy dia niaro azy mba tsy hohitsakitsahina amin’ny trangan-javatra samihafa (Eksodosy 21; Levitikosy 18.18); nefa teo ambanin’io lalàna io, dia tsy nanana ny toerana tokony ho azy eo anilan’ny lehilahy mihitsy izy. Fa taorian’ny nahatongavan’ilay lehilahy faharoa kosa (dia i Kristy), sy ny fahatanterahan’ny asa fanonerana nataony, dia noresahina indray ny fandaminana ifotony tamin’ny fahariana, ary nahazo ny tena toerany teo anoloan’ny lehilahy indray ny vehivavy” (C.E.Stuart).

Io toerana tena izy io dia velabelarina ao amin’ny Efesiana 5.22-23. Voalaza fa ireo lehilahy dia tokony ho tia ny vadiny tahaka ny tenany ihany, ary toy ny nitiavan’i Kristy ny Fiangonana ka nanolorany ny tenany ho azy. Amporisihana ireo vehivavy mba hanaiky ny vadiny toy ny ny hanekeny ny Tompo, satria ny lahy no lohan’ny vavy, tahaka an’i Kristy koa no Lohan’ny Fiangonana. Noho izany, satria ny Fiangonana dia manaiky an’i Kristy, toy izany koa, ny vehivavy dia tokony hanaiky ny vadiny amin’ny zavatra rehetra. Andaniny, tokony hiambina ny lehilahy ho tia ny vadiny toy ny tenany, ankilany, amporisihina ny vehivavy hanaja ny vadiny.

Izany no fandaminana tian’Andriamanitra ho an’ny lehilahy sy vehivavy ao amin’ny tokantrano mandritra ny vaninandron’ny fahasoavana. Ny vehivavy dia tokony hifantohan’ny fikarakaran’ny vadiny, ary tokony ho tiaviny amin’ny fitia miredareda; nefa kosa, tokony hanaiky izy fa ny lehilahy no lohan’ny fianakaviana,  ary hanoa sy hanaja azy.

Tokony hanao izany “tahaka ny anekena ny Tompo” izy (Efesiana 5.22), amin’ny fanekena fa, ao ambadiky ny vadiny, dia ny Tompo no niavian’ny fahefan’ny vadiny. Tsy tokony ho adinoiny koa fa, amin’ny fanekeny ny vadiny, dia kisarisary sy aloky ny faneken’ny Fiangonana an’i Kristy ho Lohany izy. Tombondahiny ho azy izany!

Ao amin’ny 1 Timoty 5.14, dia ilazàna ny vehivavy tanora mba “hanam-bady sy hanana zanaka sy hanapaka ny tranony”. Manapaka sy mitandro ny filaminana ao amin’ny tranony izany dia asa manokan’ny vehivavy, nefa ny lahy no loha tompon’andraikitra. Ny vehivavy izay manapaka ny tranony nefa manambany ny vadiny , dia azo antoka fa hijaly sy tsy ho sambatra, ary hioty ny vokatra mangidy noho ny tsy fankatoavany amin’ny ditran’ireo zaza notezaina tao anaty fikorontanana. Na dia mitaky ny fahafahany sy fitovian-jo amin’ny lehilahy aza ny vehivavy amin’izao vaninandrontsika izao, na dia tsy tian’ny olona aza ny fankatoavan’ny vehivavy ary nofoanana tokoa amin’ny lafiny betsaka, ny didy sy ny sitrapon’Andriamanitra dia mbola hoe haneken’ny vehivavy ny vadiny ho lohan’ny tokantrano. Raha tsy izany, dia tsy hisy hafaliana na fitahiana marina ao amin’ny fiainan-tokantrano.

Rehefa avy nandinika ny toeran’ny vehivavy amin’ny fifandraisana ao amin’ny fanambadiana sy ny tokantrano isika, dia ndeha ho jerena izao ny fanompoany ao amin’io sehatra voatahy io. Ny vehivavy dia mandany ny ankabeazan’ny fotoany ao an-trano, hanaovana ireo asa fanao andavanandro amin’ny fiainana; fanompoana lehibe ho an’Andriamanitra no ataony amin’izany. Voalaza ao amin’ny Kolosiana 3.23-24 fa : “Ary na inona na inona ataonareo, dia ataovy amin’ny fo, tahaka ny ho an’ny Tompo … fa manompo an’i Kristy Tompo ianareo”. Rehefa mamaly ny hetahetan’ny vadiny sy ny zanany ny vehivavy, rehefa mikarakara ny tranony mba ahatonga izany ho toerana mamelombelon’aina, feno fifaliana, ary fierena amin’ity tontolo misavoritaka ity, dia manatanteraka ny anjara asany izay sarobidy tokoa izy.

Ny reny no tena ivo sy fon’ny trano. Ny trano mahatamana dia miankina lehibe tokoa amin’ny fomba fihetsika sy ny toe-tsain’ny vehivavy. Ny vehivavy hendry izay mikarakara ny ankohonany amin’ny saina mandanjalanja, izay mitantana ny volany amin’ny fitsitsiana ary manome harem-pitiavana sy fifaliana ho an’ny tokantranony, dia fahasoavana manokana ho an’ny vadiny sy ny zanany, ary ho an’ireo rehetra izay miditra ao amin’io tokantrano io. Ny fahombiazana na ny tsy fahombiazan’ny lahy amin’ny fiainana dia miankina matetika amin’ny fitondrantenan’ny vadiny ao an-trano. Be ny lehilahy amin’izao fotoana izao no tonga eo amin’ny toerana misy azy, noho ny fahendrena sy ny fahaiza-mandanjalanjan’ny vadiny indrindra indrindra.

Ny fampiharana ilay toetra tsara tokony ananan’ny kristiana amin’ny fampiantranoana vahiny dia azo atao ao an-tokantrano satria eo indrindra ny vehivavy. Io fanompoana izay manan-danja lehibe io dia ilaina ao amin’ny Eglizy ary azo antoka fa mitondra valisoa lehibe tokoa, amin’ny fitahiana azo ankehitriny sy amin’ny ho avy. Izany fomba izany no andraisan’ny vehivavy anjara amin’ny asan’i Kristy, amin’ny famohàny ny tranony ho an’ireo mpanompon’ny Tompo, ho an’ireo olony, ary koa ho an’ireo tsy mbola niova fo, izay afaka hihaino ny Filazantsara ao ary ho voavonjy. Misy ohatra fanompoana toy izany ao amin’ny Asa 18 (and 26) : nanasa an’i Apolosy ho ao an-tranony i Akoila sy Prisila ka nampianatra azy marimarina kokoa ny amin’ny làlan’Andriamanitra.

Anisan’ny fanompoana sarobidy tokoa ataon’ny reny ao an-tokantrano ny fitaizana ny ankizy. Io no anjara asany manokana satria izy no mandany fotoana bebe kokoa noho ny ray miaraka amin’ny ankizy, ary izy no manana ambainday betsaka tokoa hitarika ny fiainan’izy ireo, na amin’ny tsara izany na amin’ny ratsy. Marihina fa matetika tokoa, ao amin’ny bokin’ny Mpanjaka sy ny Tantara, no hilazana ny anaran’ny reny rehefa milaza ny momba ireo mpanjaka samihafa tany Isiraely. Asehon’ny Fanahin’Andriamanitra antsika amin’izany ny zavatra tena nanan-danja indrindra teo amin’ny fiforonan’ny toetran’ireo lehilahy nitondra ny vahoakan’Andriamanitra.

Ny fototra iorenan’ny fitondrantenan’ny ankizy dia voapetraka amin’ny fitaizana azo tao an-tokantrano, ary ny tanan’ny reny no tian’Andriamanitra hametraka izany fototra izany. Ny asa lehibe indrindra tokony ataon’ny vehivavy, ny asa izay nomen’Andriamanitra azy, dia ao an-tokantrano, miaraka amin’ny zanany; tokony hanoka-tena hikarakara azy ireo izy, hampianatra azy, hitaiza azy. Raha ataon’ny reny tsirambina io andraikitra goavana ao an-tokantrano io, na avelany ataon’olon-kafa, ka mitady ny hanompo ny Tompo amin-javatra hafa izy, dia mamela ny andraikiny izy. Ny asa tadiaviny atao, izay tsy asany, sy tsy niantsoana azy, dia azo antoka fa ho tsy fahombiazana. Ny fitaizana sy ny fampianarana azon’ny zaza avy amin’ny reniny, raha mbola kely izy, amin’ny fotoana izay mora andraisany zavatra, dia hanana akony amin’ny fiainany iray manontolo, ary hamela marika tsy azo fafana amin’ny sainy izay mbola tanora, azo volavolaina sy mandray zavatra. Lehibe tokoa izany ny asan’ny reny ao an-tokantrano! Koa tsy tokony ataony tsirambina izany!

Ny ao an-trano izany no sahan’asa manokana ho an’ny vehivavy mba hanompoany an’Andriamanitra sy hanomezany voninahitra Azy. Ao, ao amin’io toerana manokana ho azy io, no hamirapiratany tanteraka sy hananany fahefana hanaovan-tsoa. Ny fiainana ao an-tokantrano, izay matetika ambanian’ny vehivavy ankehitriny, ary avelany, dia sehatra izay manavanana azy indrindra.

Tsy milaza akory izahay fa tsy misy fanompoana azon’ny vehivavy atao, na asa azony sahanina amin’ny fiainan’ny fiangonana. Lazainay fotsiny fa ny tokantrano na izay manodidina azy no tena sahan’asan’ny vehivavy. Ary ao amin’io tokantrano io, ny toerany araka ny Soratra Masina dia ny miankin-doha sy manaiky ny vadiny.

Amin’izany zavatra rehetra teo aloha izany, dia ny toerana sy ny fanompoan’ny vehivavy manambady no nojerena, ao an-tokantrano. Ny mpitovo koa dia hahita sehatra marina hanaovana fanompoana kristiana amin’ny manodidina ny tokantrano. Izy koa dia afaka hanompo amin’ny zavatra amin’ny fiainana andavanandro, mikarakara ny ankizy, ny marary sy ny antitra, manompo toa an’i Dorkasy, ao amin’ny Asa 9.39.

· Ny fampianarana imasom-bahoaka
Mifandraika amin’ny anjara noraisin’ny vehivavy tamin’ny fahalavoana tao Edena, dia efa notanisaintsika ny 1 Timoty 2.11-14, ary nomarihintsika ny fetra napetraka eo anoloany amin’izany. Ndeha hojerentsika indray ireo andininy ireo: “Aoka ny vehivavy hianatra mangingina
 ka hanaiky tsara. Fa ny vehivavy tsy avelako hampianatra na hanapaka ny lehilahy, fa hangina ihany. Fa Adama no natao voalohany, vao Eva. Ary tsy Adama no voafitaka, fa ny vehivavy no voafitaka, ka tonga mpanota”. 

Ireo andininy ireo dia mihatra amin’ny sehatra lehibebe kokoa noho ireo fivorian’ny fiangonana. Miresaka ny fitondrantena tokony ananana ireo, rehefa misy vehivavy sy lehilahy tafavory, ary ampiharina amin’ny fijoroana vavolombelona eo imasom-bahoaka. Mikendry ny fampianarana imasom-bahoaka ireo, raha misy mpihaino lehilahy sy vehivavy miaraka, satria fahefana amin’ny lehilahy no resaka eto. Tsy tokony haka ny toeran’ny mpampianatra mihitsy ny vehivavy, na hampianatra amin’ny fivoriana misy lehilahy sy vehivavy, satria amin’izay fotoana izay, dia eo amin’ny toeran’ny mpianatra ny lehilahy, ary mandrava ny fandaminan’Andriamanitra izany.

Ny lehilahy no natao voalohany, izy no solontenan’Andriamanitra sy loha; tokony mba hihazona ny toerana ara-dalàna misy azy izy izany: mitondra sy mampianatra. Nialoha làlana i Eva nandika ny didin’Andriamanitra ary voafitak’i Satana; naneho tamin’izany izy fa mpitondra tsy mahomby; noho izany, ao amin’ny fanjakan’Andriamanitra, tsy tokony haka ny toerana misy fahefana na hanomezana fampianarana ny vehivavy. Tokony hianatra mangingina sy hanaiky tsara izy. Noho izany, ny vehivavy dia tsy tokony hanana toerana, imasom-bahoaka, ho “mpampianatra” ekena mba hampianatra ny Tenin’Andriamanitra, na hanome fampianarana ao amin’ny fiangonana na eo anoloan’ny fivoriana misy lehilahy sy vehivavy, satria eo dia maka toerana mitovy amin’ny lehilahy izy, na ambony noho ny an’ny lehilahy, ka mandroba ny fahefan’ny lehilahy.

Nefa na izany aza, dia hitantsika fa ny Titosy 2.3-5 dia mananatra ny vehivavy anti-panahy mba “ho mpampianatra ny zavatra tsara”, sy hampianatra ny vehivavy tanora fanahy. Eto dia mahazo mampianatra ny vehivavy anti-panahy, nefa voafaritra tsara ny sehatra azony anaovana izany, dia ireo vehivavy tanora fanahy; ambonin’izany, ilay fampianarana dia tsy atao amin’ny fombafomba manara-penitra, ary mikasika ny zavatra iainana andavanandro mifandraika amin’ny tokantrano sy ny fianakaviana (and 4-5). Tsara ny manampy ny vehivavy hahazo ny Soratra Masina, ary miresaka aminy malalaka momba ny Teny. Amporisihana mihitsy izany ireo anabavy hiasa mavitrika ho an’ny Tompo eo amin’ireo sehatra ireo. Na dia ny fampitana ny hafatry ny Filazantsara amin’ny lehilahy aza dia metỳ hataon’ny vehivavy am-pilaminana, mandritra ny fifampiresahana manokana, raha toa ka atao am-pahamaotinana sy misy fetrany izany. 

Nefa mora ny mibolisatra ka lasa mampianatra amin’ny fomba manara-penitra, ka amin’izay, dia tsy eo amin’ny toerany intsony ny vehivavy. Raha toa mampianatra ny Teny imasom-bahoaka amin’ny fotoana voafaritra izy, na dia vehivavy fotsiny aza no mihaino azy, dia maka ny toeran’ny “mpampianatra” izy ary manohitra ity andininy ity: “Fa ny vehivavy tsy avelako hampianatra” (1 Timoty 2.12).
Ny fanompoana mendrika ny vehivavy koa, dia manazava ny Baiboly amin’ny ankizy, mivavaka sy mihira miaraka aminy. Io hetsika io dia miantomboka ao an-tokantrano, mitohy any amin’ny sekoly alahady ary any amin’ny fivoriana ho an’ny ankizy. Ny sekoly alahady atao am-pahibemaso dia tsy inona akory fa fivoriam-pianakaviana mivelatra kokoa, izay nafindra avy ao an-tokantrano ho any amin’ny toerana lehibebe sy metimety kokoa. Mety izany raha toa ny anabavy ka mampianatra ireo ankizy amin’ny sekoly alahady, na fikambanam-behivavy tanora, indrindra raha eo ambany fitarihan’ny rahalahy izy no manao izany fanompoana izany. Raha toa misy rahalahy, tanora na tsia, mampianatra amin’ny sekoly alahady, dia heverinay fa manohitra ny Teny raha toa ka anabavy iray, ohatra, no tompon’andraikitra amin’ny sekoly alahady rehetra; amin’izay fotoana izay, dia manana fahefana amin’ny lehilahy izy.

Aoka isika hivavaka mba ho maromaro kokoa ireo vehivavy mahatoky miasa ho an’ny Tompo, ary mazoto hiasa eo amin’ireo sehatra izay azy manokana ireo. Tsapa tokoa fa tena ilaina izany ary mitsipozipozy ny asan’ny Tompo satria tsy ampy ireo anabavy be herim-po sy manolo-tena hanao ny fanompoany. Ny Tompo anie hitahy ireo anabavy manolo-tena ho Azy amin’ny fanompoana mendrika azy ireo.

· Ao amin’ny fiangonana
Ny 1 Korintiana 14.34-38 dia manome antsika fampianarana mazava momba ny toeran’ny vehivavy ao amin’ireo fivorian’ny fiangonana. “Aoka hangina ny vehivavy raha ao am-piangonana; fa tsy avela hiteny izy, fa aoka hanoa tsara araka ny lazain’ny lalàna koa. Ary raha misy tiany hianarana, dia aoka izy hanontany ny lahy raha mby any an-trano; fa mahamenatra raha miteny ao am-piangonana ny vehivavy. Avy aminareo va no nihavian’ny tenin’Andriamanitra, sa ao aminareo ihany no nahatongavany? Raha misy manao azy ho mpaminany, na ho manana fahaizam-panahy, dia aoka ho fantany tsara fa didin’ny Tompo ny teny izay soratako ho aminareo. Fa raha misy tsy mahalala, dia avelao tsy hahalala ihany izy”.

Eto dia lazaina mazava fa tsy mahazo miteny ao am-piangonana ny vehivavy. Ny teny hoe “ao amin’ny fiangonana”, na “ao amin’ireo fiangonana”, dia ampiasaina in-dimy ao amin’ity toko ity, ary ny dikany amin’izany dia hoe: ny fivorian’ny mpino ho fiangonana, ny fivorian’ny fiangonana iray manontolo. Amin’izany fivorian’ny fiangonana izany, dia tsy mahazo miteny mihitsy ny vehivavy, fa hangina amin’ny fankatoavana.

Ao amin’ny 1 Korintiana 11.5, dia miresaka vehivavy iray mivavaka na maminany ny apostoly. Io hetsika io izany dia avelan’ity tsongandahatsoratra ity hatao, nefa tsy milaza izy hoe aiza no tokony hanaovana azy. Ny toko faha-14 dia mampiseho mazava tsara fa izany fanompoana izany ho an’ny vehivavy dia tsy azo atao ao amin’ny fiangonana, fa eo izy, tsy maintsy mangina. Mazava izany fa ivelan’ny fiangonana no ahafahan’ny vehivavy mivavaka sy maminany. Ao amin’ny Asa 21.8-9, ny mpiara-dia tamin’i Paoly dia niditra tao an-tranon’i Filipo evanjelista, izay nanan-janaka vavy efatra izay naminany. Araka ny hevitra manodidina eo, dia toa tao an-trano ihany izy ireo no naminany, fa tsy teo amin’ny fiangonana; tena mety izany.

Tsara ho marihina koa fa io tsy fanomezan-dàlana ny vehivavy haminany ao amin’ny fiangonana io dia tsy tenin’i Paoly irery — izay, tsy nanambady, hoy ny sasany — fa “didin’ny Tompo” (1 Korintiana 14.37). “Koa raha misy olona te-hiseho ho manana fahaizam-panahy sy hanao ny sitrapon’ny Tompo, (na lehilahy izy na vehivavy), dia tokony hanaiky fa didy avy amin’Andriamanitra izany”. Resaka fankatoavana tsotra fotsiny izao ny sitrapon’Andriamanitra izay voalaza mazava izany. Raha manandrana mandahatra momba izany andininy tsotra dia tsotra izany, raha mikiry amin’ny sitrapon’ny tena sy ny tsy fankatoavana, dia porofo izany fa tsy te-hanao ny sitrapon’Andriamanitra ny fo ary tsy hankatoavina ny Teniny.

Ny Korintiana, toy ny maro ankehitriny, dia angamba nieritreritra fa afaka manao izay tiany atao momba izany loha-hevitra izany. Izany no ilazan’ny apostoly aminy hoe: “Avy aminareo va no nihavian’ny tenin’Andriamanitra, sa ao aminareo ihany no nahatongavany?” (14.36); izany hoe: manana fahefana avy any amin’ny Tompo ve ianareo momba an’izay ataonareo amin’io loha-hevitra io? Tsy avy aminareo no nahatongavan’ny Tenin’ny Tompo, fa ho anareo. Tokony ho nanaiky ny didin’ny Tompo izay voalazan’ny apostoly izany izy ireo.

Lazaina indraindray fa ny voambolana hoe “miteny” ao amin’ity andininy ity dia midika hoe: miresaka, mibasivava na mibitsibitsika mandritra ny fanompoana, ary izany no noraran’ny apostoly. Nefa zavatra tena diso mihitsy izany ary mamitaka fotsiny. Ny teny grika ampiasaina eto, ary ao anatin’ny toko iray manontolo, dia ny hoe “laleo”. Ao amin’io toko io dia nadika tamin’ny matoanteny hoe “miteny” izy, ary in-241 ao amin’ny Testamenta Vaovao. Ny dikany dia hoe miteny, mandray fitenenana. Noho izany, toy ny hilazana hoe “Aoka ny mpaminany roa na telo no hiteny” (and 29), dia toy izany koa, didiana ny vehivavy tsy hiteny: “fa tsy avela hiteny izy”. Mitovy ny voambolana ampiasaina amin’ireo tranga roa ireo.

Lazaina koa fa io fandrarana ny vehivavy tsy hiteny io dia ho an’ny fiangonana tao Korinto ihany, satria tany ny vehivavy dia bado, mpitabataba, tsy mahalala menatra, ary tsy afaka ny handray fitenenana am-pahibemaso. Ny fanambarana voalohany aloha dia diso tanteraka, ary ny faharoa kosa indray dia vinavina fotsiny. Ny fanombohan’io epistily ho an’ny Korintiana io dia mampiseho fa nalefan’i Paoly “ho an’ny fiangonan’Andriamanitra any Korinto … mbamin’izay rehetra miantso ny anaran’i Jesoa Kristy Tompontsika eny amin’ny tany rehetra” (toko 1 and 2) io epistily io.

Tsy iadian-kevitra izany. Ny fananarana natao tao amin’ity epistily ity dia tsy natao ho an’ny fiangonana teo an-toerana ihany, fa nalefa koa ho an’ireo rehetra mitonona ho kristiana, na aiza na aiza misy azy ireo. Ary ao amin’ity andininy dinihintsika ity, dia milaza ny apostoly hoe tokony hangina ny vehivavy ao “amin’ny fiangonana”. Tsy milaza izy hoe: “ao amin’ny fiangonanareo”, fa “ao amin’ny fiangonana”.

Ao amin’ny fiangonana, ny vehivavy dia manana toerana fankatoavana sy fahamaotinana, fa tsy fitondrana. Ireo izay mandray anjara am-pahibemaso, ao amin’ny fiangonana, dia mitondra ny fiangonana, na amin’ny vavaka izany, na amin’ny fiderana sy ny fampandrosoana, ary io toeran’ny mpitondra io dia tsy nomena ny vehivavy.

Betsaka no tsy mahatsiaro fa, raha mivavaka eo imason’ny rehetra ny rahalahy iray, dia mitondra ny fiangonana mivory ho amin’ny vavaka izy. Tsy vavaka ataony manokana io. Mpitondra ny tenin’ny fiangonana izy rehefa mivavaka na midera. Noho izany, raha misy vehivavy mivavaka amin’ny fivoriam-bavaky ny fiangonana, na amin’ny fivoriana misy lehilahy sy vehivavy, dia haka ny toeran’ny mpitondra izy, ary manohitra ny Teny izany. Ao amin’ny 1 Timoty 2.8, dia manambara ny apostoly hoe: “Koa tiako ny lehilahy hivavaka eny tontolo eny”. Io fahafahana hivavaka io dia tsy omena ny vehivavy.

Amin’izay lafiny izay, dia afaka manatsoaka lesona amin’ny tantaran’i Hana, ao amin’ny 1 Samoela 1.9-18 isika. Io vehivavy tia vavaka io dia nivavaka tao an-tranon’i Jehovah, raha nivory ireo mpivavaka. Mariho ny lazaina momba azy: “Fa niteny anakampo Hana, ka ny molony ihany no nihetsiketsika fa ny feony tsy re akory” (and 13). Ny mivavaka amin’ny feo avo, tao amin’io fivoriana misy lehilahy sy vehivavy io, dia tsy mendrika. Nefa afaka nivavaka tao am-pony izy; henon’Andriamanitra izy ary novaliany. Toy izany koa ankehitriny, afaka mivavaka ny vehivavy sy mampiakatra ny fiderana avy ao am-pony, eo anivon’ny fiangonana mivory, ary miteny ny “amena” amin’ireo vavaka sy fiderana ambara am-pahibemaso.

· Misaron-doha
Teo amin’ny fiantombohan’ity toko ity, dia nanipy teny isika fa ny vehivavy dia misaron-doha, rehefa mivavaka na maminany, na rehefa ao amin’ny fiangonana. Ndeha hojerentsika amin’ny antsipiriany io lohahevitra io.

Manome didy momba izay ny apostoly ao amin’ny 1 Korintiana 11.3-16: “Ary tiako ho fantatrareo  fa Kristy no lohan’ny lehilahy rehetra; ary ny lehilahy kosa no lohan’ny vehivavy; ary Andriamanitra no lohan’i Kristy. Ny lehilahy rehetra, raha mivavaka na maminany ka misaron-doha, dia mahafa-boninahitra ny lohany. Fa ny vehivavy rehetra kosa, raha mivavaka na maminany ka tsy misaron-doha, dia mahafa-boninahitra ny lohany, satria toy ny voaharatra izy. Fa raha tsy misaron-doha ny vehivavy, dia aoka hohetezana izy; fa raha mahamenatra ny vehivavy ny hohetezana na ny hoharatana, dia aoka hisaron-doha izy. Ny lehilahy dia tokony tsy hisaron-doha, satria endrika sy voninahitr’Andriamanitra izy; fa ny vehivavy kosa no voninahitry ny lehilahy. Fa tsy ny vehivavy no niavian'ny lehilahy, fa ny lehilahy no niavian'ny vehivavy. Fa tsy ny lehilahy no natao ho an'ny vehivavy, fa ny vehivavy no ho an'ny lehilahy. Izany no mahamety ny vehivavy hisaron-doha, noho ny amin'ny anjely. Kanefa ao amin'ny Tompo, tsy misy vehivavy raha tsy misy lehilahy, ary tsy misy lehilahy raha tsy misy vehivavy. Fa toy ny nihavian'ny vehivavy avy tamin'ny lehilahy, dia toy izany koa no nihavian'ny lehilahy avy tamin'ny vehivavy; fa Andriamanitra kosa no ihavian'ny zavatra rehetra. Hevero ao am-ponareo: Mendrika va raha mivavaka amin’Andriamanitra ka tsy misaron-doha ny vehivavy?”

Ireo andininy ireo dia mampiseho amintsika fa misy fandaminana nataon’Andriamanitra izay tiany ho ekentsika sy arahintsika. Tsy fomba ihany no mahatonga ny lehilahy tsy hisaron-doha, ary ny vehivavy hisaron-doha eo anatrehan’ny Tompo. Milaza ny antony sy ny dikan’izany fandaminana izany ny Teny.

Andriamanitra no lohan’i Kristy, Kristy no lohan’ny lehilahy, ary ny lehilahy no lohan’ny vehivavy. Satria ny lehilahy no endrik’Andriamanitra sy voninahiny, satria Kristy no lohany, dia fahafaham-baraka sy fahamenarana ho an’i Kristy izay lohany raha misaron-doha izy rehefa mivavaka na maminany (izany hoe: raha mandray fitenenana eo imasom-bahoaka). Ny voninahitr’i Kristy dia tsy maintsy hita ary tsy azo saronana.

Nefa ny vehivavy dia natao ho an’ny lehilahy sy avy amin’ny lehilahy; voninahitry ny lehilahy izy. Tokony hisaron-doha izy izany rehefa mivavaka na maminany, satria ny voninahitry ny lehilahy dia tsy tokony ho hita, indrindra fa ao amin’ny fiangonana tafavory. Ny voninahitr’i Kristy no tokony omena toerana misongadina, fa tsy ny an’ny lehilahy.

Ambonin’izany, ao amin’ny andininy faha-10, dia ilazàna isika fa tokony hanana mariky ny fahefana ekeny ny vehivavy noho ny amin’ny anjely. Izany no mahatonga azy tokony hanana zavatra manarona ny lohany toy ny mariky ny fahefan’ny lehilahy izay ekeny. Rehefa misaron-doha ny vehivavy eo anatrehan’ny Tompo, dia manaiky izy fa ny lehilahy no loha nomen’Andriamanitra azy. Ny vehivavy izay miseho eo anatrehan’ny Tompo tsy misaron-doha dia mampiseho amin’izany fa te-ho toy ny lehilahy izy ary tsy manaiky haka toerana fankatoavana. Manala-baraka ny lohany izy, na dia mety tsy hahatsapa izany aza. Na atao amin’ny tsy fahalalana aza izany, dia tsy mampiova ny dikany.

Ny anjely dia mpijery ao amin’ny fiangonana, ary tokony ho hitany fa hajaina ny fandaminana nataon’Andriamanitra eo amin’io toerana io. Hitany ny fandaminana manjaka any an-danitra sy amin’ny voary rehetra; tsy tokony hahita fikorontanana izany izy eo anivon’ny kristiana. Misarona ny serafima eo anatrehan’i Jehovah (Isaia 6.1-3) ary izany koa no andrasany amin’ny vehivavy noho ny fankatoavana ny Tenin’Andriamanitra. Ny zavatra tadiavin’Andriamanitra dia ny ahafantaran’ny fanapahana sy ny fahefana any an-danitra ny momba “ny maha-maro samihafa ny fahendren’Andriamanitra amin’ny fitondrany ny fiangonana” (Efesiana 3.10-11). Io “fahendren’Andriamanitra” io no zava-miafina ao amin’i Kristy sy ny Fiangonana, ary kisarisarin’izany ny mpampakatra (izay lohany) sy ny ampakarina (izay manaiky azy) (Efesiana 5.22-32).

Ny fisaronan-doha dia ho an’ny vehivavy, na manambady izy na tsia. Ao amin’ireo andininy ao amin’ny 1 Korintiana 11 ireo, dia ny lehilahy amin’ny ankapobeny sy ny vehivavy amin’ny ankapobeny no resahina. Ny vehivavy iray izany dia tsy maintsy manaiky ny fahefan’ny lehilahy amin’ny ankapobeny, ray na vady, rehefa eo anatrehan’ny Tompo izy. Misaron-doha izy mba hampisehoana fa manaiky izany.

· Ny henatra amin’ny loha tsy misarona
“Fa ny vehivavy rehetra kosa, raha mivavaka na maminany ka tsy misaron-doha, dia mahafa-boninahitra ny lohany, satria toy ny voaharatra izy. Fa raha tsy misaron-doha ny vehivavy, dia aoka hohetezana izy; fa raha mahamenatra ny vehivavy ny hohetezana na ny hoharatana, dia aoka hisaron-doha izy”. 

Ao amin’ny Testamenta Taloha, raha misy vehivavy tsy misaron-doha na kakasana, dia mariky ny fahamenarana izany, araka ny hitantsika ao amin’ny Nomery 5.18, izay nisy vehivavy noahiahian’ny vadiny, ary ao amin’ny Deoteronomia 21.10-13, izay nisy vehivavy tsara tarehy nentin’ny Isiraelita iray ho babo. Eto amin’ny 1 Korintiana 11 ity, dia milaza ny apostoly hoe raha mivavaka na maminany ny vehivavy ary tsy misaron-doha, dia toy ny noharatana izy. Ary satria mariky ny fahamenarana ny notapaham-bolo na nokakasana, dia tokony hisaron-doha izy. Tsy tokony hisy mariky ny fahamenarana mihitsy eo aminy rehefa eo anatrehan’ny Tompo izy. Ny fisaronan-dohany dia mampiseho fa manaiky ny vadiny ho lohany izy ary hatokisany.

Mariho fa, araka ireo andininy ao amin’ny 1 Korintiana 11 ireo, dia fahamenarana ho an’ny vehivavy ny mitapa-bolo, fa “raha lava volo kosa ny vehivavy, dia voninahitra ho azy izany” (and 15). Ireo teny ao amin’ny Soratra Masina ireo dia tokony hamaly izay olana momba ny volo fohy ho an’ny vehivavy tia vavaka.

· Tsy ny volo lava no manarona ny loha
“Fa ny volo no nomena azy ho fisaronana” (1 Korintiana 11.15), izany hoe ravaka nomen’ny natiora azy hanaronana ny lohany. Eto dia tsy hoe fanaronana ny loha, araka ny lazain’ny apostoly ao amin’ireo andininy teo aloha. Raha toa tsy maintsy saronana ny voninahitry ny lehilahy eo anatrehan’Andriamanitra, araka ny nohazavaintsika teo ambony, dia azo antoka fa ny volo lavan’ny vehivavy, izay voninahiny manokana, dia tokony ho saronana eo anatrehan’ny Tompo.

Mametraka ny fahasamihafana misy eo amin’ny lehilahy sy vehivavy aloha i Paoly: tsy tokony hisaron-doha ny lehilahy fa tokony hisaron-doha kosa ny vehivavy. Avy eo, dia jereny ny lafiny fahamaotinana sy fahatsarana, araka ny nahariana ny lehilahy sy ny vehivavy, izay tsy mitovy ara-boajanahary, ary izany antony izany no omeny amboniny amin’ny tokony hisaronan’ny vehivavy loha ary hisehoany eo anatrehan’Andriamanitra ho hafa noho ny lehilahy. “Hevero ao am-ponareo: Tsy mampianatra anareo va ny fomban’izao zavatra rehetra izao?” (and 13-14). Na dia ao amin’ny natiora aza, dia nomen’Andriamanitra volo lava ny vehivavy ho fisaronana ho azy. Ny mety amin’ny vehivavy mivavaka amin’Andriamanitra izany, dia ny misaron-doha.

· “Tsy fomba izany”
“Fa raha misy olona toa tia ady, dia tsy manana izany fanao izany isika, na ny fiangonan’Andriamanitra” (and 16). Vao avy namelabelatra ny hevitr’Andriamanitra momba io lohahevitra io ny apostoly, ary raha misy tsy manaiky izany ka mandahatra ny amin’izany, dia nampiany tsotra fotsiny hoe: “tsy manana izany fanao izany isika na ny fiangonan’Andriamanitra”.

Matetika amin’ny zavatra kely toy ny fisaronan-doha na tsia no hisehoan’ny toetry ny fo; fitsapana ihany io raha manaiky an’Andriamanitra sy ny Teniny ny sitrapon’ny olona, na te-hanohitra ny Teny izy ary hanaraka ny lamaody sy ny zavatra ankafizina ankehitriny. Miova ny fomba fanao, nefa mitoetra ny foto-kevitra amin’ny Tenin’Andriamanitra, amin’io lafiny io toy ny amin’ny lafiny hafa.

3. Ohatra notsoahana avy amin’ny Soratra Masina

· Tsy manana anjara fanompoana imasom-bahoaka ny vehivavy: ohatra mandà

Efa hitantsika tamin’ny tsongandahatsoratra samihafa fa ny anjaran’ny vehivavy ao amin’ny Eglizy dia tsy asa imasom-bahoaka; any amin’ny sehatra tsy natao ho an’ny sarambaben’olona izy no tena manana fanompoana betsaka ho tanterahina ho an’ny Tompony sy Mpamonjiny. Ndeha hojerentsika izao ao amin’ny Soratra Masina ny toerana samihafa sy ny asa tsy nomena azy.

Ireo boky enina amby enim-polo ao amin’ny Baiboly dia samy nosoratan’ny lehilahy avokoa. Tsy nisy vehivavy na iray akory aza nofidin’Andriamanitra hanoratra andininy iray amin’ny Teniny. Tsy nisy vehivavy na iray akory aza notendrena ho Levita na mpisorona mba hanompo ao amin’ny tabernakely na ny tempoly, ao amin’ny Testamenta Taloha. Tsy nisy vehivavy na iray akory aza nofidin’ny Tompo ho isan’ireo mpianatra roa ambin’ny folo. Ambonin’ireo mpianatra roa ambin’ny folo, dia nandefa olona fitopolo koa ny Tompo. Amin’ireo, dia tsy voalaza hoe nisy vehivavy. Ao amin’ny Asa 6, dia “fito lahy tsara laza sady feno ny Fanahy sy fahendrena” no nofidiana mba hitandrina ny latabatra sy hikarakara ny mananontena. Tsy nisy vehivavy voafidy.

Betsaka ny vavolombelona lazaina ao amin’ny 1 Korintiana 15, izay nanamarina ny fitsanganan’ny Tompo tamin’ny maty. Misy anaran’olona nomena, fa tsy nisy vehivavy nambara. Midika zavatra betsaka izany, satria i Maria no voalohany nahita ny Tompo nitsangana tamin’ny maty, ary nirahiny hitondra io hafatra mampitolagaga io ho an’ny mpianatra. Eto anefa, dia tsy tafiditra ao anatin’ireo vavolombelona ny anarany. Tsy porofo maharesy lahatra ve izany fa tsy manome toerana ny vehivavy amin’ny fijoroana vavolombelona imasom-bahoaka ny Teny?

Nisy mpitandrina sy loholona notendrena tao amin’ny eglizy tany am-boalohany; ny toetran’izy ireo dia notanisaina ao amin’ny 1 Timoty sy Titosy. Ireo rehetra ireo dia lehilahy avokoa. Ao amin’ny Testamenta Vaovao, dia tsy misy filazana momba ny vehivavy evanjelista, mpiandry na mpampianatra imasom-bahoaka. Tsy misy vehivavy nolazaina fa nanao fahagagana imasom-bahoaka. Misy vavolombelona roa ao amin’ny Apokalypsy 11. Mpaminany lahy ireo fa tsy vavy, na lahy sy vavy; ireo roa ireo dia lehilahy avokoa. Ny tsy fisian’ny vehivavy amin’ireny toerana samihafa imasom-bahoaka ireny dia tena mampiseho amintsika fa tsy any ny sehatra tokony hiasany.

· Ohatra manaiky
· Maria (Miriama)
Ao amin’ny Eksodosy 15.20, dia izao no vakiantsika: “Ary Miriama mpaminanivavy … dia nitondra ny ampongatapaka teny an-tanany; ary nivoaka nanaraka azy ny vehivavy rehetra nitondra ampongatapaka sady nandihy; ary Miriama namaly ireo lehilahy ireo ka nihira hoe:Mihirà ho an’i Jehovah …” Izany no fanompoana tsara. Nitarika ny vehivavy hihira ho an’i Jehovah izy; tsy nitady ny hitarika ny lehilahy izy. Eto dia mety tokoa ny fanompoany; fa tatỳ aoriana, raha nanosika an’i Arona hanome tsiny an’i Mosesy izy, dia nofaizina tamin’ny habokana noho ny fahotany (Nomery 12).

-Ireo vehivavy tao amin’ny Eksodosy 35.22-26
Raha niresaka momba ny fanorenana ny tabernakely, dia vakiantsika fa tonga niaraka tamin’ny vehivavy ny lehilahy, ary ny “rehetra izay namporisihin’ny fony,(dia) nitondra fisisika sy kavina sy peratra sy volamena”, “nanatitra volamena ho fanatitra ho an’i Jehovah”. “Ary ny vehivavy rehetra izay hendry (ara-bakiteny: hendry am-po) dia namoly tamin’ny tanany ka nitondra izay nofolesiny, dia ny manga sy volomparasy sy mena ary ny rongony fotsy madinika. Ary ny vehivavy rehetra izay nampahazotoin’ny fony tamin’ny fahendrena dia namoly ny volon’osy”. Nanana anjara asa tsara tokoa izany ireo vehivavy ireo tamin’ny fanorenana ny fitoerana masina ho an’Andriamanitra.

-Debora
Mpaminanivavy izy io, nanambady, ary nitsara ny Zanak’Isiraely tamin’ny fotoan’ny fihemorana (Mpitsara 4). Ratsy dia ratsy tokoa ny toerana nisy ny Zanak’Isiraely ary natsangana i Debora raha nampalahelo tokoa fa tsy nisy fahasahiana intsony teo amin’ny lehilahy, mba hanapaka ny ziogan’ny fanandevozana nataon’ny vahiny. Amin’ny fotoana fihemorana toy izany no isehoan’ny vehivavy eo amin’ny sehatra eo aloha — mariky ny fahalemena eo amin’ny rehetra. Aoka anefa ho marihina fa nitady hitana ny toerany i Debora. “Ary izy nipetraka teo ambanin’ny hazo rofian’i Debora; ary niakatra tany aminy ny Zanak’Isiraely hotsaraina”. Niantso an’i Baraka izy ary koa naniraka azy hivoaka hiady amin’ny miaramilan’i Sisera, araka ny nandidian’i Jehovah azy. Rehefa nandà tsy handeha anefa i Baraka raha tsy miaraka aminy, dia nanaiky izy, nefa nolazainy taminy fa tsy ho voninahiny izany satria eo an-tanam-behivavy no hivarotan’i Jehovah an’i Sisera. Ny teniny dia nampiseho fa raha fahamenarana ho an’i Baraka izany hoe vehivavy izany no mamono an’i Sisera, dia fahamenarana tsy latsa-danja noho izany koa ny hoe vehivavy no voatery hitsara ny Zanak’Isiraely noho ny fitsilamodamohan’ny lehilahy. Ny finoany sy ny fahasahiany no nanome hery sy nanampy an’i Baraka izay lehilahy kanosa, araka ny filazana azy. Afaka manampy ny anadahy kanosa izany ny anabavy. Tsy nitondra an’i Baraka i Debora, fa niaraka taminy ary nampahery azy.

-Ilay vehivavy Sonemita
Ny 2 Mpanjaka 4.8-37 dia miresaka amintsika momba io “vehivavy mpanan-karena” io. Ny hatsaran’ny fikarakarany sy ny fandraisany an’i Elisa no nomarihina ao. Nilazany ny vadiny mba hanao efitrano kely ambony rihana ho an’ilay mpaminany, mba ho azony hipetrahana isaky ny mandalo izy. Ny finoany sy ny fahatokisany no notsipihina ao.

-Ny vehivavy ao amin’ny Testamenta Vaovao

Misy tranga lehibe roa izay nanomezan’Andriamanitra voninahitra ny vehivavy mihoatra noho ny lehilahy, ao amin’ny Testamenta Vaovao, dia:

a) Vehivavy no niteraka an’i Kristy, dia ny virijiny Maria

b) Ny Tompo, taorian’ny nitsanganany tamin’ny maty, dia niseho tamin’ny vehivavy aloha, dia i Maria Magdalena.

Ireo vehivavy roa ireo dia nanana toerana manokana mihitsy teo amin’ny Tompo. Momba an’i Maria, dia nolazaina fa “nahita fitia” tamin’Andriamanitra izy, ary “nohasoavina” noho ny vehivavy rehetra (Lioka 1.28). Nisongadina tokoa i Maria Magdalena noho ny fitiavany ny Tompo, ary izy no nahazo tombontsoa manokana mba hilaza ilay vaovao mampitolagaga amin’ny fitsanganan’ny Tompo tamin’ny maty.

Ny mpaminanivavy Ana dia nanompo an’Andriamanitra “tamin’ny fifadian-kanina sy ny fivavahana andro aman’alina … ary nilaza Azy tamin’izay rehetra niandry ny fanavotana tao Jerosalema” (Lioka 2.37-38). Ny fanompoana toy izany dia malalaka ho an’ireo anabavy ankehitriny ary tena ilaina tokoa.

Lioka 8.2-3 dia milaza ny momba ny vehivavy sasantsasany nositranina tamin’ny fanahy ratsy sy ny aretina, ary niaraka tamin’ny mpianatra nanaraka ny Tompo. Ary “nanompo azy tamin’ny fananany” izy ireo. Tena fanompoana sarobidy tokoa izany.

I Marta dia nandray ny Tompo tao an-tranony ary nanompo Azy, raha nipetraka teo an-tongony i Maria mba hihaino ny teniny. Tamin’ny fotoana hafa indray, dia “nanao fanasana” ho Azy izy, ary nohosoran’i Maria menaka manitra ny tongony, “ho amin’ny andro hanamboarany Azy halevina” (Lioka 10.38-39; Jaona 12.1-3).

Mifandraika amin’ny fahafatesan’ny Tompo, dia vakiantsika fa: “Ary nisy vahoaka betsaka ary vehivavy maro izay niteha-tratra sady nitomany Azy”. “Ary ny vehivavy izay nomba Azy avy tany Galilia dia nanaraka teo aoriana ka nahita ny fasana sy izay fampandriny ny faty” (Lioka 23.27,55). Manarak’izany, ny andro voalohany tamin’ny herinandro, raha mbola vao maraina tokoa, dia tonga teo am-pasana izy ireo nitondra zava-manitra sy menaka manitra nokarakarainy hanamboarana ny fatin’ny Tompo. Izany no fanompoana feno fandavan-tena nataon’ireo vehivavy ho an’ny Tompo, tamin’ny fahavelomany sy tamin’ny nahafatesany. Fanoloran-tena manokana, feno fitiavana, izay mivoitra eto ho toy ny fanompoana manokana nataon’ireo anabavy.

Ao amin’ny Asa 9.36-39, dia vakiantsika fa “be ny asa soa sy fiantrana nataon’i (Dorkasy)”. Tamin’ny nahafatesany, dia tonga ireo vehivavy mananon-tena nitomany sy nampiseho ireo akanjo sy fitafiana nataon’i Dorkasy ho azy ireo. Soa tokoa izany fanompoany ho an’ny mahantra izany! Ao amin’ny Asa 12.12, dia lazaina fa i Maria, renin’i Jaona-Marka, namoha ny tranony hanaovana fivoriam-bavaka. Ao amin’ny toko faha-16 (and 13), dia misy vehivavy maro mivory hivavaka eo amoron-drano. Hitantsika koa i Lydia izay nampiantrano an’i Paoly sy ireo izay niaraka taminy. (16.15).

Amin’ireo anarana marobe notanisain’ny apostoly ao amin’ny Romana 16 ho fanolorana azy ireo manokana, dia misy anaram-behivavy maro. Foiby dia diakona tao amin’ny fiangonana tao Kenkrea ary nanampy olona maro tokoa. Prisila sy ny vadiny Akoila dia mpiara-miasa tamin’i Paoly amin’ny asan’i Kristy ary efa nanolotra ny tenany hamonjy ny ain’i Paoly. Tamin’izay fotoana izay, tany Roma, dia ny tranon’izy ireo no lasa toeram-pivorian’ny fiangonana, satria hoy i Paoly: “Ary veloma any amin’ny fiangonana izay ao an-tranony”. I Maria koa dia niasa fatratra ho an’i Paoly sy ny mpiara-dia taminy.

Raha manoratra ho an’ny Filipiana i Paoly, dia mangataka amin’izy ireo mba hanampy ireo vehivavy “niara-niasa fatratra tamiko teo amin’ny filazantsara” (Filipiana 4.3). Azo antoka, araka ny nosoratan’i Paoly amin’ny epistily hafa, fa tsy nitory teny niaraka tamin’i Paoly izy ireo akory, fa kosa niray am-po taminy mihitsy tamin’ny fisedrana sy ny ady ho an’ny filazantsara. Nanampy azy tamin’ny fomba rehetra izy ireo, angamba tamin’ny famohana ny tranony ho an’ny filazantsara, tamin’ny fandraisana vahiny, tamin’ny fitadiavana ireo tsy mbola niova fo, tamin’ny fiaraha-mivavaka tamin’izy ireo, tamin’ny fanasana azy ireo hihaino ny filazantsara, ary tamin’ny fanaovana zavatra betsaka amin’ny sehatra izay ahitany fahombiazana kokoa noho ny lehilahy. Nankafizin’i Paoly tokoa ireo fanompoan’ny vehivavy ireo ary nomarihiny fa niara-niasa fatratra taminy teo amin’ny filazantsara izy ireo. Ny fanompoana ilaina toy izany dia mbola misokatra ho an’ny vehivavy ankehitriny. Afaka mihira hira fitoriana izy ary amin’izany, dia manampy na aiza na aiza hanambarana ny filazantsara. Afaka mamangy ny marary izy ary mizara ireo bokikely momba ny filazantsara.

Malalaka tokoa ny sehatra azon’ny vehivavy hanompoana ny Tompo! Ireo ohatra voalaza teo aloha ireo momba ny fanompoana ankasitrahan’Andriamanitra, nataon’ireo vehivavy fahiny, dia tokony hamporisika ny anabavy hiasa amin-kafanam-po ho an’ny Tompo. Manan-danja toy ny asa ataon’ireo rahalahy ampahibe-maso koa ny asany; ho tsaroan’ny Tompo izany ka hovaliny.

Araka ny hitantsika tamin’ity fizarana ity momba ny anjara asan’ny vehivavy, dia azontsika tsoahina fa araka ny Teny, ny anjara asany dia tsy mitovy amin’ny an’ny lehilahy, ary tsy mifanaraka amin’ny Soratra Masina raha ny vehivavy no manao asa ho an’ny Tompo izay natokana ho an’ny lehilahy. Indraindray dia tanisaina ny Galatiana 3.28 mba hanaporofoina ny mifanohitra amin’izany: “Tsy misy intsony … na lahy na vavy; fa iray ihany ianareo rehetra ao amin’i Kristy Jesoa”. Nefa io andininy io dia tsy miresaka ny fitondran-tena sy ny fandaminana ao amin’ny Eglizy, fa mikasika kosa ny fianakaviamben’ireo voavidin’Andriamanitra, ary mampiseho fa, amin’ny famonjena sy fahasoavana, dia tsy misy intsony Jiosy na Grika, andevo na olona afaka, lehilahy na vehivavy. Araka ny andininy hafa, dia hitantsika fa ny fandaminan’Andriamanitra tamin’ny fahariana dia mbola manan-kery ao amin’ny Eglizy.

4. Ny haingo sy ny fitafiana

Alohan’ny hamaranana ity fianarana ny anjara asan’ny vehivavy ity, araka ny lazain’ny Soratra Masina, dia voatery izahay hanampy fanamarihina sasantsasany momba ilay lohahevitra lehibe tokoa, dia ny haingony sy ny fitafiany. Nanome didy ho antsika koa Andriamanitra momba ireo ao amin’ny Teniny. Amin’ny ankapobeny, ny vehivavy ankehitriny dia mahamenatra tokoa fa niala, saika hatraiza hatraiza, amin’ireny didin’ny Soratra Masina ireny, ary tokony hosarihina ny saina hijery izay lazain’Andriamanitra momba ireny. Ao amin’ny 1 Timoty 2.9-10, dia vakiantsika fa: “Ary toy izany koa ny vehivavy, hiravaka amin’ny fitafiana mahamendrika mbamin’ny fahamaotinana sy ny fahononan-tena, fa tsy amin’ny volo mirandrana sy ny volamena, na vato soa, na fitafiana sarobidy, fa amin’ny asa tsara, araka izay mahamendrika ny vehivavy manaiky ny fivavahana amin’Andriamanitra”.

Betsaka ny vehivavy, ary na dia ireo anabavy aza, izay manaraka ny lamaodin’izao tontolo izao momba ny fitafiany sy ny haingony. Tonga hatramin’ny fitondrana fitafiana marevaka, tsy maotina, fanamboarana tarehy, etsetra.

Ry anabavy malala, mifanaraka amin’ireo andininy eo ambony ireo ve izany? Fitafiana maotina ve izany? Mariky ny fahamaotinana sy ny fanetrentena mendrika ho an’ny vehivavy tia vavaka ve ireny? Tsia dia tsia. Amin’ireo tany lazaina fa kristiana, dia tsy mbola nanambany ny vehivavy toy izao ny lamaody. Noho ny tsy fahamaotinany, dia manampy mamoha ireo filàna faran’izay ambany izy ary manosika ho amin’ny fahotana.

Hàlan’Andriamanitra ny fampisehoana toy izany ny momba ny vatan’olombelona mifandraika amin’ny mahavehivavy. Raha nampitandrina an’i Babylona ny mpaminany Isaia momba ny fitsarana izay ho avy, dia nolazainy ny fomba hampitanjahan’Andriamanitra azy sy hampisehoany ny fahamenarany eo imason’ny firenena. “Esory ny fisalobonanao, akaro ny morotongotr’akanjonao; aoka hiseho ny fenao, ka miroboha mita ny ony. Hiseho ny fitanjahanao, eny, ho hita ny fahamenaranao. Hitondra famaliana Aho” (Isaia 47.1-3). Toy izany, manabanty tena ny vehivavy maoderina ankehitriny amin’ny fampisehoana ny vatany sy ny fahamenarany, na dia ao amin’ny fivorian’ny kristiana aza. 

Ny fiangonana tany Laodikia dia nanarina hividy “fitafiana fotsy”, mba hanafy azy ka tsy hisehoan’ny henatra noho ny fitanjahany (Apokalypsy 3.18). Na dia ara-panahy aza no nitenenana izany zavatra izany, dia toa ilaina ny hilazany izany ara-bakiteny ho an’ny olona maro ankehitriny. Ny zavatra voalohany nataon’i Adama sy Eva raha nanota izy, dia ny nanamboatra sikina tamin’ny ravin’aviavy hanaronana ny fitanjahany. Amin’izao fotoana izao, ny lehilahy sy ny vehivavy dia faly mampiseho ny fitanjahany araka izay azo atao. Mampalahelo tokoa ny mahita fa, raha ny vehivavy no toa tompon’andraikitra voalohany amin’izany toe-javatra mampalahelo izany, dia atosik’ireo lehilahy izy satria mahafinaritra azy. Marina tokoa ny tenin’i Zefania (3.5) hoe: “Fa ny tsy marina tsy mba mahalala henatra”.

Ry anabavy malala, henoy ny Romana 12.2: “Ary aza manaraka ny fanaon’izao tontolo izao; fa miovà amin’ny fanavaozana ny saina, hamantaranareo ny sitrapon’Andriamanitra, dia izay tsara sady ankasitrahana no marina”. Tadidio koa ny 1 Korintiana 6.19-20: “Moa tsy fantatrareo fa ny tenanareo dia tempolin’ny Fanahy Masina, Izay ao anatinareo sady efa azonareo tamin’Andriamanitra? ka tsy tompon’ny tenanareo ianareo. Fa olom-boavidy ianareo, koa dia mankalazà an’Andriamanitra amin’ny tenanareo”.

3.9 Ny fifehezana

· 1. Ny ilàna ny fifehezana

Tao amin’ny toko voalohany, dia naneho ny Eglizy ho toy ny tranon’Andriamanitra etỳ an-tany isika; ny hevi-dehibe tonga ao an-tsaina amin’izany kisarisarin’ny Eglizy izany dia ny filaminana sy ny andraikitra. Ambonin’izany, hitantsika fa “Andriamanitra dia tsy andriamanitry ny fikotranana”, ary raha mitoetra amin’ny trano toy ny ataony ao amin’ny Egliziny izy, dia tokony hifanaraka amin’ny heviny sy ny filaminana tiany hisy ao izany trano izany. Noho izany, satria “fahamasinana no mendrika ny tranonao, Jehovah ô” (Salamo 93.5), andraikitsika no miahy mba ho madio sy masina ny Fiangonana, izay fonenany.

Ao amin’ny 1 Timoty 3.14, 15, dia vakiantsika fa: “Izany zavatra izany dia soratako aminao, na dia manantena hankaty aminao faingana aza aho; fa raha tratra ela aho, dia ny ahafantaranao izay fitondrantena mety atao ao an-tranon’Andriamanitra, dia ny fiangonan’Andriamanitra velona, sady andry sy fiorenan’ny fahamarinana”. Izany no antony nanoratan’i Paoly io epistily io ho an’i Timoty: mba ahafantarany sy ahafantarantsika koa izay fitondrantena mety atao ao an-tranon’Andriamanitra. Ampianarina antsika amin’izany fa, ao an-tranon’Andriamanitra, dia tsy maintsy mitondra tena araka ny mety atao isika, ary ny filaminana, ny fahamasinana sy ny fifehezana dia tsy maintsy tandroana ao an-tranony.

· Ny fahamasinan’Andriamanitra
Ny fifehezana ao amin’ny Eglizy dia tsy maintsy ilaina satria Izy ilay masina sy marina (Apokalypsy 3.7) no eo afovoan’ny vahoakany, ary Izy dia madio maso loatra ka tsy te-hitsinjo ny ratsy ary tsy mahajery fahoriana (Habakoka 1.13). Tsy azo avela hitoetra ny fahotana ka tsy hotsaraina, na honina ao amin’ny tranon’Ilay masina ny faharatsiana. Tsy maintsy tandroana ny fahadiovan’ny tranony. Hoy ny Salamo 101: “Tsy mba hitoetra ao anatin’ny tranoko izay manao fitaka; tsy mba hijanona eo anoloan’ny masoko izay milaza lainga” (and 7).

Tokony ho tsaroana, rehefa mandinika io lohahevitra io, fa ny fifehezana dia mifandraika amin’ny tranon’Andriamanitra, izay endrika iray hanehoan’ny Soratra Masina amintsika ny Eglizy. Tsy ny Eglizy amin’ny maha-Tenan’i Kristy azy no eo anoloantsika rehefa mandinika io lohahevitra io isika.

· Voatazona ny fahefan’i Kristy
Ao amin’ny Hebreo 3.6, dia vakiantsika fa Kristy dia “Zanaka manapaka ny tranon’Andriamanitra; ary isika no tranony”. Satria i Kristy dia Zanaka manapaka ny tranon’Andriamanitra, dia tokony hazonina ny fahefany, ary esorina ny tsy fankatoavan’ny olombelona. Tsy maintsy hita ao izay ankasitrahan’i Kristy. Andraikitsika izany ny manao izay hitandroana ny filaminana araka ny Teniny sy ny mihazona ny tranony tsy ho voaloton’ny faharatsiana. Izany no fifehezan’i Kristy ny tranony amin’ny maha Zanaka azy. Mikasika ny fombafomba fitondrana ny fivavahana izany; fifehezan’ny fiangonana izany. Ny fifehezan’ny Ray dia fiahiana ataon’ny ray amin’ny zanaka. Fampiharana ny fitiavana miantefa amin’ny tsirairay izany sy ny fahasoavana vokatry ny fitiavan’ny Ray ny zanaka mania. Fikarakaran’ny Ray ny ankohonana izany, ary samihafa mihitsy amin’ny fifehezana ampiharin’ny Zanaka amin’ny tranony.

Ny atao hoe fifehezana dia ny fankatoavana fitsipika iray: miseho ho azy ny fahazarana mankatoa rehefa tezaina sy ampianarina amin’ny fanitsiana sy ny famaizana. Ny fifehezana, dia ny fiofanan’ny mpianatra eo ambany fitarihin’ny mpampianatra. Izany no hita fa ilaina ao amin’ny tokantrano, any an-tsekoly, ao an-tanàna ary koa, ao an-tranon’Andriamanitra. Tsy misy fanorenana afaka mitombo na mandresy raha tsy misy izany fifehezana izany.

Raha tsy tandroana ao amin’ny fiangonana ny filaminana sy ny fifehezana araka an’Andriamanitra, dia ho tsapa tsy ho ela ny vokany, hanakana ny fiasan’ny Fanahy Masina izany ary hamono ny asany. Ny Fanahin’Andriamanitra dia malahelo amin’izay rehetra manala-baraka an’i Kristy sy mifanohitra amin’ny Teniny. Tsy afaka ny hitso-drano ny tsy fankatoavana izy, ny sitrapon’ny tena manokana na ny fahotana tsy notsaraina. Noho izany, raha hamaivanintsika ny fifehezana izay tokony hatao noho ny haja sy ny voninahitry ny Tompo satria isika no tranony, dia tsy maintsy ho tonga ny mosary ara-panahy sy ny tsy fisian’ny fahefana ao amin’ny fiangonana.

· Ny masirasiran’ny fahotana

Ny antony iray hafa koa manazava ny tsy maintsy ilàna ny fifehezana ao amin’ny fiangonana dia satria ny fahotana dia toy ny masirasira manenika ny vongana iray manontolo. Resahin’ny apostoly izany ao amin’ny 1 Korintiana 5.6-8, hoe: “Tsy fantatrareo va fa ny masirasira kely dia mahazo ny vongana rehetra? Esory ny masirasira ela, mba ho vongana vaovao ianareo, araka izay tsy maha-misy masirasira anareo”. Ny toetry ny masirasira dia mahazo ny vongana rehetra na dia kely fotsiny aza no atao. Ny hany fomba hanakanana izany asan’ny masirasira izany dia ny fanalàna azy na ny fandrahoana azy ao anaty lafaoro, izay mampiato ny asany. Toy izany koa ny fahotana, raha tsy tsaraina sy esorina izy, dia hihanaka ary hahavoa ny fiangonana iray manontolo. Mandoto ny fahotana; tsy maintsy tsaraina izy na aiza na aiza hisehoany; raha tsy izany, dia hihanaka izy ary handoto ny fiangonana iray manontolo.

Ny fifehezana araka an’Andriamanitra izany dia tena ilaina mba hampiato ny asa fandotoan’ny fahotana ao amin’ny fiangonana, ary hihazonana azy ho madio sy tsy misy masirasira. Raha miasa ao am-pon’olona iray ny masirasira, ary raha tsy azo amin’ny fampianarana ny Soratra Masina, ny firesahana, ny fampitandremana, ny fanamelohana sy ny fikarakaran’ny mpiandry ilay olona, raha tsy mitsara tena izy fa mikiry amin’ny làlany, dia tokony hanala izany olona izany izay misy ny masirasira ny fiangonana, rehefa nanao izay hanafahana azy nandritra ny fotoana voafetra. Ailiny ho toy ny olona ratsy izy, mba tsy hahazo ny fiangonana iray manontolo ny fahalotoany.

Nefa tsy tokony ho raisina ho toy ny didim-pitsarana raisina aorian’ny fandinihana izany, izay manala ny olona iray tsy ho eo amin’ny fiangonana — manala azy tsy ho afaka hiombona. Ny tanjona lehibe amin’ny fifehezana dia ny tsy ahatongavana amin’ny tokony hanesorana ny olona iray amin’ny fiombonan’ny mpino. Ny zava-dehibe indrindra amin’ny fampiharana ny fifehezana ao amin’ny fiangonana dia ny fikarakaran’ny mpiandry ny olona tsirairay, fa tsy ny fifehezan’ny Eglizy iray manontolo izay mitsara izany. Ny tanjon’ny fifehezana rehetra dia tokony ho fanitsiana sy fampitsanganana. Ilay hetsika farany indrindra amin’ny fanalàna ilay olona dia tsy fifehezana, raha ny tena izy. Fanekena fotsiny izany hoe tsy nandaitra ny fifehezana ka tsy misy azo atao intsony ankoatra ny manala izany olona izany toy ny fanalàna olon-dratsy. Tsy manana na inona na inona ho lazaina amin’izany olona izany intsony ny Eglizy, raha tsy mibebaka izy ka miverina amin’ny Tompo.

Ao anatin’ny fiangonana no hitandroana ny fifehezana amin’ny lafiny samihafa sy ampiharana izany ho voninahitr’Andriamanitra sy ho fitahiana ny fanahy (1 Korintiana 5.12). Amin’izany, dia ho voatrika amin’ny làlan’ny fankatoavana ny olona masina, hampidirina amin’ny làlan’ny Tompo ary hampianarina izay sitrapon’i Kristy sy ny zavatra mety ho an’ny olona masina. Raha tazonintsika an-tsaina ireo zavatra rehetra nodinihana ireo, dia tokony hotandroina izany ny fifehezana araka ny Tenin’Andriamanitra ao amin’ny Fiangonana, izay tranon’Andriamanitra.

2. Ny tanjon’ny fifehezana

· Fihazonana ny voninahitr’Andriamanitra

Azo antoka fa ny zavatra mibahana voalohany aoan-tsaintsika mikasika ny fifehezana ao amin’ny Fiangonana dia tokony ho ny fitandroana ny voninahitr’Andriamanitra sy ny hajan’ny anarany masina. Mitoetra ao amin’ny Fiangonana Izy, ary raha leferina ao ny ratsy, dia hakambana amin’izany ny anarana masin’i Kristy; io anarana sarobidy sy masina io dia ho afa-baraka. Tokony hiambina mba ho toerana mendrika ny fanatrehany masina ny Fiangonana; ny hajany sy ny voninahiny dia tokony hotandroina amin’ny fitsarana izay mety ho fisehoan’ny ratsy sy ny fahotana miseho. Izany no tokony ho tanjona voalohan’ny fifehezana ao amin’ny fiangonana. Raha toa ka nofaizina ilay nania ka voatsara ny ratsy, dia voamarina eo anoloan’ny olona rehetra ny anarana masin’ny Tompo, voatazona ny voninahiny sy ny hajany. Ny fiangonana tsy manaiky ny hitsara ny ratsy ara-panahy na ara-poto-pampianarana dia tsy fiangonan’Andriamanitra mihitsy, fa fahamenarana sy fanalam-baraka ny anarany masina.

· Fanadiovana ny fiangonana

Ny fanadiovana ny fiangonana eo imason’izao tontolo izao amin’ny fifehezana sy ny fitsarana ny ratsy dia mifamatotra akaiky amin’izay zavatra nambarantsika teo. Tokony hazava eo amin’izao tontolo izao isika, mba hahitan’ny olona ny asa soa ataontsika ka hankalazany ny Raintsika izay any an-danitra (Matio 5.16). Manana fijoroana vavolombelona tokony hazonina eto ambonin’ity tany ity isika, ary izao tontolo izao dia mandinika ny fitondrantenan’ireo miray ao amin’ny Fiangonan’Andriamanitra.

Raha tafalentika ao amin’ny fahotana sy ny ratsy ny mpino iray, dia afa-baraka ny anaran’ny Tompo ary very hasina ny fijoroana vavolombelona ataon’ny fiangonana. Nefa raha voatsara izany haratsiana izany ka ampiharina amin’ilay olona diso ny fifehezana, dia voatazona eo imason’izao tontolo izao ny fijoroana ho vavolombelon’ny fiangonana na dia nisy aza ny fahafaham-baraka. Satria raha mampiseho izy fa izay manao ny ratsy dia esorina tsy hiombona amin’ny fiangonana, dia manaja ny Eglizy ny olona, ary voadio am-pahibemaso tamin’ilay ratsy nipoitra teo anivony ny fiangonana. Voatazona ny fahamasinan’ny anaran’ny Tompo, izay mifamatotra amin’ny Fiangonana.

Raha nampihatra ny fifehezana ny Korintiana ka nanala ilay ratsy teo amin’ny fiangonana, dia afaka nanoratra ho azy i Paoly hoe: “Tamin’izany rehetra izany, dia nampiseho ny fahadiovanareo ny amin’izany raharaha izany ianareo” (2 Korintiana 7.11).

Raha ambaratonga kelikely noho izany indray no jerena, ka raha misy olona mitondra tena tsy am-pisainana ary ahitsy amin’ny fifehezana ka manatsara ny fizotrany, dia voamarik’izao tontolo izao koa izany. Mahazo voninahitra ny anaran’ny Tompo ary tsara ny fijoroana vavolombelona ataon’ny fiangonana. Izany rehetra izany no tanjona lehibe tokoa ary ilaina amin’ny fifehezana eo amin’ny fivorian’ny mpino.

· Famaizana ny olona diso

Ny tanjona iray amin’ny fifehezana koa dia ny manitsy ilay olo-meloka ka mampianatra azy izay tokony ho fantany amin’ny alalan’ny Tenin’Andriamanitra. Nanome antsika ny Teniny Andriamanitra, ary andraikitsika ny mamaky izany sy mianatra, eo ambany fitarihan’ny Fanahy Masina, izay heviny momba ny fandehantsika sy ny fitondrantenantsika.

Ny Soratra dia “mahasoa ho fampianarana, ho fandresen-dahatra, ho fanitsiana izay diso, ho fitaizana amin’ny fahamarinana” (2 Timoty 3.16). Nefa raha mandeha amin’ny saim-pantany fotsiny ny mpino iray, ka tsy miraharaha ny Tenin’Andriamanitra fa mizotra manohitra izany, dia tairina (amin’ny fifehezana hampiharina aminy ao amin’ny fiangonana) amin’ny torimasony sy ny tsy fahamailony. Afaka ny ahazo izay tokony ho nianarany tamin’ny Tenin’Andriamanitra izy, ka ahalala izay tokony ho fizotrany. Koa amin’ny fifehezana, dia ampianarina ny làlan’Andriamanitra ny mpino ary mianatra mankatoa ny Teniny.

· Vokatra tsara sy fihasitranan’ny fanahy

Araka ny efa nolazaintsika, ny tanjona lehibe amin’ny fifehezana dia ny hanitsy ilay nania ka hamerina azy indray ao amin’ny fiombonana amin’ny Tompo sy amin’ny olony. Ny fifehezana, amin’ny lafiny samihafa, dia tokony hanana mandrakariva ho tanjona ny famerenana sy ny fitahiana ireo olona hiharan’izany. Izany no tanjon’Andriamanitra rehefa manafay ireo zanany izy. Ny Hebreo 12.10,11 no milaza amintsika fa “hahasoa (izany), mba handraisantsika ny fahamasinany” ary hitondra “ny vokatry ny fahamarinana hiadanana”, ho an’ny fanahy izay nampiharana izany. Noho izany, ny fiangonana dia tokony hikatsaka mandrakariva ny hahatsara sy hahasoa ny fanahin’ny olona rehefa mampihatra ny fifehezana izy. Na mampianatra izy, na mampitandrina, na manafay na manitsy, dia mitondra soa lalandava ho an’ny fo izay niasany tamin’izany.

Na dia amin’ny hetsika fara-tampony aza — rehefa tonga amin’ny tsy maintsy hanalana azy eo amin’ny fiombonana amin’ny fiangonana, izay hetsika farany amin’ny fifehezana rehetra — dia tokony ho fantatra fa ny tanjony, araka ny voalazan’ny apostoly, dia ny hamotehana, hanimbana ny nofo nahavita izany heloka bevava izany, “mba hamonjena ny fanahy amin’ny andron’i Jesoa Tompo” (1 Korintiana 5.5). Mampahery sy tsara ho marihina izany; izany no voka-tsoa tokony ataontsika an-tsaina sy katsahintsika rehefa mampihatra ny fifehezana. Izay ihany no tanjona tokony ho ao am-pontsika.

Tsy tokony hanala ny ratsy mihitsy isika mba hialàna amin’ny fahafaham-baraka, na mba tsy hiheverana intsony ilay olona nampitondra alahelo betsaka sy fahoriana ho an’ny mino. Tsy tokony ho baikoin’ny saina te-hamaly faty koa isika, fa tokony alahelo mafy manoloana ny filàna izany fifehezana izany. Tokony entina am-bavaka be tokoa ilay nesorina, mba hiasa eo aminy ny fifehezana, hisakana azy tsy hanao ratsy ary hamerina azy ao amin’ny Tompo sy ny fiombonana amin’ny olona masina.

Izany voka-tsoa izany dia hita tao amin’ilay olona nesorin’ny Korintiana tsy ho eo anivony satria olon-dratsy. Ao amin’ny epistily faharoa nosoratany, dia milaza ny apostoly fa ampy ny famaizana natao taminy, ka tokony havela ny helony, hampifaliana izy ary aseho aminy ny fitiavana azy, fandrao dia resin’ny fitomboan’alahelo be loatra izy (2.6-8). Tratra ny tanjona nokendrena. Io lehilahy io dia torotoro fanahy ankehitriny, nibebaka, tafaverina ao amin’ny Tompo, ary azo avela heloka sy averina eo amin’ny fiombonan’ny fiangonana izy. Voka-tsoan’ny fifehezana izany, izay tokony ho ao an-tsaintsika ka ho entina am-bavaka mandrakariva!

3. Ahoana ny hampiharana ny fifehezana

Tonga amin’ny lafiny tena manan-danja tokoa amin’ny lohahevitsika isika izao: inona no toe-tsaina sy fomba tokony hampiharana ny fifehezana. Ny fiangonana dia tsy tribonaly hitsarana heloka ka ampiharana ny lalàna voafaritra. Raha izany no ataontsika, dia miala tanteraka amin’ny sehatry ny fahasoavana misy antsika eo imason’Andriamanitra isika.

· Aoka ho tadidintsika ny maha-isika antsika

Araka ny voalazan’ny olona iray hoe: “Tokony ho tadidintsika ny maha-isika antsika ao anaty ao, rehefa miresaka ny hampihatra ny fifehezana isika — zavatra izay tena manetriketrika tokoa izany. Rehefa mahatsiaro aho fa mpanota mampalahelo izay tsy voavonjy raha tsy tamin’ny fahasoavana, miankina amin’i Jesoa Kristy irery mba hanekena ahy, ratsy ao anatiko ao, dia mampatahotra tokoa raha izaho no hiandraikitra ny fampiharana ny fifehezana. Iza no tokony hitsara, raha tsy Andriamanitra? Izay no tonga voalohany ao an-tsaiko.

“Inty aho, izay tsinontsinona, eo afovoan’ny olona tian’ny Tompo, izay tsy maintsy raisiko sy heveriko ho tsaratsara kokoa noho izaho, mahatsiaro tsara ny toeram-pahotana misy ahy sy ny maha-tsinontsinona ahy eo imason’ny Tompo; dia hoe hampihatra ny fifehezana! — hevitra tena manetriketrika izany. Mavesatra ao an-tsaiko izany. Zavatra iray loha ihany no hanafaka ahy amin’izany fihetseham-po izany: ny zo ananan’ny fitiavana. Raha tena ny fitiavana no mitarika, tsy hisy hampivily azy amin’ny tanjony … Na dia resaka fahamarinana aza izany, ny zavatra manetsika ny tena dia ny fitiavana — ny fitiavana miasa, mba hitandroana, na inona na inona vidiny, ilay fahamasinan’ny Eglizy, izay fitahiana lehibe. Tsy resaka fahamboniana ara-nofo izany” (J.N.Darby).

Manana ny fampianaran’ny Galatiana 6.1 isika: “Ry rahalahy, raha misy olona azon’ny ota tsy nahy aza, dia atsanganonareo izay manana ny Fanahy amin’ny fahamorana izy, ka mihevera ny tenanao, fandrao ianao koa mba alaim-panahy ihany”. Toe-tsaina feno fahamorana no tokony hikarakarana ilay olona nania, fa tsy fieritreretana hoe tsara noho izy ny tena. Mariho fa ny tanjona tratrarina dia ny fampitsanganana azy indray.

· Fisaonana sy fiombonana

Raha nanoratra ho an’ny Korintiana i Paoly momba ilay faharatsiana tsy notsaraina teo anivon’izy ireo, dia nanome tsiny azy ireo izy satria feno fireharehana loatra fa tsy mba “nalahelo” (nisaona) akory mba hesorina tsy ho ao aminy ilay nanao izany zavatra izany (1 Korintiana 5.2). Hitantsika amin’izany fa ny fisaonana sy ny fiasan’ny fo lalina mihitsy no tokony ho fitondrantenan’ny fiangonana raha hanala olona iray ho toy ny olon-dratsy, tsy mendrika intsony ny fiombonana amin’ny fiangonana. Tsy hetsika tsy mampiraika, ofisialy, mendrika ny fariseo no tokony atao, fa kosa alahelo, fanetrentena, fiaikena ny fahotana iombonana ary fahatsiarovana henatra fa nitranga tao an-tranon’Andriamanitra izany zavatra izany. Mety ho tonga hatramin’ny fanakianana ny tena aza hoe tsy maintsy nanao ilay hetsika fara-tampony, dia ny fandroahana. Efa ampy ve anefa ny fikarakarana ilay nania? Efa nivavaka ho azy ve? Efa nomena ohatra momba ny fitiavam-bavaka ve izy? Tena nisy tokoa ve ny fikarakarana ara-panahy natao taminy? Azo antoka fa ho tonga ho azy ao am-pon’ny olona mahatsapa tsara ny fahamenarana aterak’izany tranga izany ireo fanontaniana rehetra ireo.

Ambonin’izany, tsy tokony ho raisin’ny fiangonana ho an’ilay mania irery ny ratsy vita, fa tokony ho raisiny ho azy ho toy ny fahotany, ary miara-miaiky ny fahotana sy ny fahamenarana ny rehetra. Hoy i Paoly tamin’ny Korintiana: “tsy nampalahelo anareo akory izany”. Fahotan’izy rehetra izany, miombona aminy izy rehetra toy ny fianakaviana iray raha manao zavatra mahamenatra ny iray aminy.

Hoy i J.N.Darby: “Raha tsy mbola niombona tamin’ny fahotan’ilay olona aloha ny fiangonana, dia tsy niomana hampihatra ny fifehezana izy, ary tsy afaka manao izany. Raha tsy izany no ataony, dia lasa hetsika ara-pomba ofisialy fotsiny, izay tsy ho fitondrana ny fahasoavan’i Kristy. Tsy afaka mampihatra ny fifehezana ny Eglizy raha mbola tsy tonga fahotan’ny Eglizy ny fahotan’ilay olona, nekena ho izany — mino aho fa tsy misy olona na vondrona kristiana afaka mampihatra ny fifehezana, raha tsy manana saina madio, mahatsapa ny herin’ny ratsy sy ny fahotana teo imason’Andriamanitra, toy ny izy mihitsy no nanao azy. Amin’izay fotoana izay, dia hanao izany izy satria tsapany fa ilaina ny manadio tena”.

Ao amin’ny Testamenta Taloha, dia tsy maintsy nihinana ny fanatitra noho ny otan’ny vahoaka tao amin’ny fitoerana masina ny mpisorona (Levitikosy 10.17,18). Tsy maintsy nitondra ny faharatsian’ny fiangonana izy ireo ary nanao fanavotana ho azy. Ho antsika izany, dia sarin’ny toe-panahy manao fanompoana fisoronana, dia isika izay miombona amin’ny fahotan’ny olona iray ka misolo vava azy eo anatrehan’ny Ray, toy ny mpisorona, mba hialan’ny fanalam-baraka natao tamin’ny Tenan’i Kristy, ary rantsan’izany Tena izany isika.

Raha nanoratra ho an’ny Korintianatamin’ny fomba hentitra tokoa ny apostoly, tamin’ny nandidiana azy ireo ny hanalany ny ratsy tsy ho ao afovoany, dia hoy izy: “Fa tamin’ny haben’ny fahoriana sy ny alahelon’ny foko no nanoratako taminareo tamin’ny ranomaso be” (2 Korintiana 2.4). Izay ihany no toe-tsaina mendrika ny fampiharana ny fifehezana.

5. Ireo endriny samihafa

Hatreto, dia nojerentsika ny maha-tsy maintsy ilàna ny fifehezana, ny tanjony, ny toe-tsaina sy ny fomba ampiharana azy ao amin’ny fiangonana. Ndeha hojerentsika indray izao ny endrika samihafa isehoan’ny fifehezana ao amin’ny Soratra Masina.

Ny fifehezana ao amin’ny fiangonana dia miseho amin’ny endrika samihafa, arakaraky ny dingana atao. Midadasika tokoa ny sehatra iasan’ny fifehezana. Amin’ny ankapobeny, dia ny filaminana sy ny fitondrana izay misy ao an-tranon’Andriamanitra izany. Ny fifehezana dia maneho ny fikarakarana rehetra atao amin’ny fitondrana ny tranony. Misy endrika samihafa isehoan’izany fikarakarana izany ao, manomboka amin’ny fomba tsotra indrindra, ny fijerena ny rahalahinao, ny torohevitra, hatramin’ny fanitsiana sy ny fananarana imasom-bahoaka ao amin’ny fiangonana, izay indraindray miafara amin’ny hetsika tsy maintsy atao amin’ny fanalàna ilay ratsy tsy ho eo amin’ny fiombonana.

Tsy tokony ho raisina hoe hetsika ataon’ny fiangonana fotsiny ny fifehezana. Lehibe kokoa noho izany izy. Misy ny fampianarana atao amin’ireo fanahy ao mba ahalalana ny hevitr’Andriamanitra, misy ny fanitsiana, ny fianarana mankatoa, ny fanekena ny fahefana, ary ny dingana rehetra amin’ny asan’ny mpiandry eo amin’ny olona. Matetika ny fifehezana dia tokony ho raharahan’ny olona iray manokana, ataon’ny mpiandry, ary mifandraika amin’ny asan’ny mpitandrina. Ny dingana tena lehibe amin’ny fifehezana dia ny fikarakarana ny ondry amin’ny fahamailon’ny mpiandry, mamahana azy, mitandrina azy, mitondra azy, manitsy azy ary manafay azy amim-pitiavana; matetika dia ampy izany tsy ahatongavana amin’ny dingana henjana kokoa amin’ny fifehezana. Tena mana-danja tokoa noho izany ny fanatanterahana izany fikarakarana izany ao amin’ny fiangonana. Eo no manomboka ny fifehezana.

Mazava ho azy fa ny fanafintohinana mety ho vita ao amin’ny tranon’Andriamanitra dia samihafa tokoa ary maro tsy mitovy. Misy lehibe noho ny sasany ary mila fifehezana henjana, misy tsy dia mila izany hasiahana izany. Izany no antony hanehoan’ny Tenin’Andriamanitra amintsika endrika samihafa na dingana samihafa amin'ny fifehezana izay tsy maintsy ampiharina ao amin'ny fiangonana. Tsy maintsy dinihina arakaraky ny zava-misy ny tranga tsirairay, ary ilaina ny fahaiza-manavaka ara-panahy mba ahalalana tsara ny toerana tokony omena ilay fanafintohinana.

Ndeha ho jerentsika ary ireo endrika samihafa isehoan’ny fifehezana.

· a) Manitsy izay sendra nanao fahadisoana
Misy fampianarana ankapobeny ao amin’ny Galatiana 6.1: “Ry rahalahy, raha misy olona azon’ny ota tsy nahy aza, dia atsanganonareo izay manana ny Fanahy amin’ny fahamorana izy”. Mety ampiharina amin’izay tranga rehetra ankapobeny ilàna ny asa fanarenana izany; nefa azo ampiharina koa amin’ny karazana fahadisoana izay tsy mila zavatra hafa ankoatra ny fikarakarana manokana ilay olona mba hanarenana azy. Ny fomba ampiharana ny fifehezana amin’izay dia ilay efa nolazaintsika hoe fikolokoloina ataon’ny mpiandry amin’ireo fanahy.

Ny teny ifotony amin’ilay atao hoe “ota” ao amin’io andininy io, dia midika hoe “fialàna amin’ny làla-mahitsy”, ary any an-toeran-kafa izy dia adika hoe “fandikana”, “fanafintohinana”, ary “ota”. Ny teny nadika hoe “azo tsy nahy” dia misy ny hevitra hoe “maka na mibeda alohan’ny fotoana”. Noho izany, ny dikan’io tsongandahatsoratra io ara-bakiteny dia hoe “olona azo tampoka, tratra na azon’ny fahotana na ny fandikana”. Ny voambolana nadika amin’ny hoe “manangana” dia midika ifotony hoe “manangana tanteraka”, “mamerina amin’ny làla-marina”. Any an-kafa izy dia adika hoe “manamboatra”, “manakambana indray”. Amin’ny resaka fitsaboana, dia ampiasaina amin’ny filazàna hoe mamerina amin’ny toerany taolana iray na vanin-taolana iray izy.

Hitantsika amin’izany ny toetry ny tranga jerena eto, ny asam-pitiavana ilaina amin’izany ary ny vokatra izay tokony ho tanjona kendrena. Misy olona iray tratra sy azon’ny fahadisoana ary latsaka ao anaty fahotana satria tsy nitandrina sy tsy nitoky tamin’Andriamanitra. Mila fahamoram-po sy fahaiza-miteny izany tranga izany. Tokony toe-tsaina feno halemem-panahy no hitsaboana izany haratsiana izany ary tokony ho voatarika hitsara ny ratsy sy ny antony lalina nahatonga ny fahalavoana ilay olona : tsy fisian’ny fitandremana, fahatokisan-tena na fanaovana tsinontsinona ireo fanazaran-tena ara-panahy. Tokony ho vangiana izany olona nania izany, hiresahina am-pahatoniana ary hampiharana ny Tenin’Andriamanitra, miaraka amin’ny vavaka, toy ny rano nampiasain’ny Tompo hanasana tongotra ao amin’ny Jaona 13.5-14.

Raha ny fanasitranana ilay fanahy naratra na ny fanatsarana azy no tanjona tadiavina, ka raha misy olona manam-panahy manao izay rehetra tokony atao am-pahamoram-po sy fahatsapana lalina ny fahelemeny koa, dia hanaraka ho azy ny fiaikena heloka sy ny fahasitranan’izany fanahy izany matetika. Mety tsy ho eo noho eo, ary mety mila famangiana mihoatra ny iray sy vavaka betsaka. Raha hiaikena sy voatsara ilay fahadisoana, ary tafaverina ao amin’ny Tompo ilay olona, dia voalamina ny raharaha ary tsy ilaina ny ahafantaran’ny sasany izany. Nefa raha tsy manaiky ny Teny ilay olona, tsy miaiky ny fahotany, ary tsy tafaverina, dia misy endrika hafa amin’ny fifehezana indray tsy maintsy ampiharina aminy.

· b) Mampitandrina ireo izay mandeha amin’ny fikorontanana ary mihataka amin’izy ireo
Ao amin’ny 1 Tesaloniana 5.14, dia vakiantsika izao: “Ary mananatra anareo izahay, ry rahalahy; anaro izay tsy mitoetra tsara”. Raha misy olona tsy manaiky ny fahefana sy ny fandaminana araka ny Soratra Masina ao amin’ny fiangonana, ka mitsipaka ny Tenin’Andriamanitra, miziriziry amin’ny sitrapony sy ao amin’ny korontana, dia olona tsy mitoetra tsara izany, tokony ampitandreman’ireo rahalahy mikarakara ny fanahy ao amin’ny fiangonana. Mandeha araka ny nofo izany olona izany ary tsy mahalala izay hiafaran’ny fitondrantena tsy mendrika ataony. Nefa tokony ho tsikaritry ny mpiandry ao amin’ny fiangonana izany, dia ireo izay mananaandraikitra hanao fampitandremana mba hialàna amin’ny voka-doza hiafaran’izany. Amin’ny maha-mpirahalahy antsika ao amin’i Kristy, dia tokony “ho feno fahatsarana (isika), dia feno ny fahalalana rehetra sady mahay mifananatra koa” (Romana 15.14).

Ny rahalahy ara-panahy dia mahay mahatsikaritra ny fiandohan’ny fikorontanana ary afaka mampitandrina. Rehefa tsy manaraka ny fandaminan’Andriamanitra ny mpino, dia andraikitr’ireo napetrak’Andriamanitra ho mpiandry ny mampitandrina ireo mikorontana. Asehony azy ireo ny hiafaran’izao fitondrantenany ratsy izao, hananatra azy hiova famindra sy hankatò ny Tenin’Andriamanitra izy. Izany fampitandremana izany dia azon’ny rahalahy tsirairay atao, na ataon’ireo mpiandry ao amin’ny fiangonana. Avela eo am-pelatanan’Andriamanitra ny vokatr’izany, ary mitalaho Aminy amin’ny vavaka mba hampiasany ny fampitandremana sy ny fananarana hitahiana ilay olona voakasik’izany.

Raha tsy raharahiana ilay fampitandremana, dia tokony alefa lavidavitra kokoa ny fifehezana. Izany no atoron’ny 2 Tesaloniana 3.6: “Ary mandidy anareo izahay, ry rahalahy, amin’ny anaran’i Jesoa Kristy Tompontsika, mba hialanareo amin’ny rahalahy rehetra izay tsy mitoetra tsara ka tsy manaraka ny fampianarana natolotra izay noraisiny taminay”. Tsy maintsy ialàna ilay mandeha amin’ny fikorontanana, “ivelan’ny laharana” — izany no dikan’ilay voambolana — raha tsy mihaino ny fampitandremana sy ny fananarana izy.

Ao amin’ny 2 Tesaloniana 3.14-15, dia manampy izao ny apostoly: “Ary raha misy olona tsy manaiky ny teninay amin’ity epistily ity, mariho izany olona izany, ka aza mikambana aminy, mba hahamenatra azy. Anefa aza dia atao fahavalo izy, fa anaro toy ny rahalahy”. Ny mpino iray izay tsy mankatò ny Tenin’Andriamanitra dia mandeha amin’ny fikorontanana ary tokony ho marihina sy hialàna mba ahatonga azy hahatsapa ny hadisoany ka ho menatra amin’ny fitondrantenany. Tokony ajanona aloha izay mety ho fifandraisana aminy eo amin’ny fiaraha-monina, ary tsy mampiseho fiombonana aminy mihitsy, na dia mbola avela aza ny toerany eo amin’ny Latabatry ny Tompo. Tsy mbola ampy ny porofo hanalana azy eo amin’ny fiangonana ho toy ny olon-dratsy. Ny hetsika fifehezana amin’ny fihatahana amin’izany olona izany dia mikendry ny hanitsiana azy, mba hitsaharany amin’ny fikorontanany, ka hiverenany ao amin’ny Tompo, ary hiazonany ny toerany eo amin’ny Latabatry ny Tompo. Tsy tokony ho raisina ho fahavalo izy, fa anarina toy ny rahalahy. Nefa raha tsy misy ny fibebahana sy fiovana fitondrantena, dia mety ho tonga hatrany amin’ny fanalàna izany hetsika izany.

Tao amin’ny Tesaloniana no nahitana endrika manokana momba izany tsy fitoerana tsara izany: misy nidonanam-poana teo ka nitsabaka amin’ny zavatra rehetra. “Fa renay fa misy ny sasany eo aminareo tsy mitoetra tsara, ka tsy miasa akory, fa mivezivezy foana miraharaha ny an’ny olona” (2 Tesaloniana 3.11). Angamba izy nanararaotra novelomin’ny olona masina fa tsy niasa hameloman-tena. Nidonanam-poana izy ireo ka niraharaha ny an’ny hafa ary tonga basy vava. Ny 1 Timoty 5.13 koa dia milaza ireo vehivavy tanora mananon-tena tafalatsaka tamin’izany fahadisoana izany: “Sady mianatra ho malaina koa izy ka mandehandeha mitety trano; ary tsy malaina ihany, fa mpilazalaza sy mpandehandeha miraharaha ny an’olona ka manao teny tsy mety”. Ny olona tsy manan-katao dia mety ho lasa vetivety ho fitaovana eo an-tanan’i Satana mba hamafy fikorontanana eo amin’ny mpino, amin’ny fitsabahana amin’ny raharahan’ny sasany sy ny fanaparitahana fiketsoketsoana. Matetika ireo fiangonana dia voakotaban’ireo basy vava sy olona tsy manan-katao ka mitsabaka amin’ny zavatra rehetra. Mandeha amin’ny fikorontanana ireny olona ireny; tokony ampitandremana izy ireny ary mihataka aminy raha tsy manova ny fitondrantenany izy ireo.

Nefa misy koa fisehony hafa amin’izany tsy fitoerana tsara izany. Azo aseho koa izany fikorontanana izany amin’ny fikambanana hidirana, ny olona hiarahana, ny toerana tsidihina, etsetra, izay maneho am-pahibemaso fomba fiaina tsy araka ny Filazantsaran’i Kristy sy tsy araka ny Teniny. Ny epistily ho an’ny Tesaloniana dia manome antsika ny foto-kevitra ankapobeny mahafaoka ny tranga rehetra amin’ny fizotra amin’ny fikorontanana ary mampiseho amintsika ny fifehezana ilaina.

· c) Ny fananarana imasom-bahoaka

Ao amin’ny 1 Timoty 5.20, dia mampianatra an’i Timoty izao zavatra izao ny apostoly: “Izay manota dia anaro eo anatrehan’ny olona rehetra, mba hatahotra koa ny sasany”. Endriky ny fifehezana henjana kokoa noho ny fampitandremana sy ny fananarana mitokana vao nojerentsika izany. Io andininy io dia ampiharina amin’ny karazan’ota izay ilàna ny fananarana imasom-bahoaka ao amin’ny fiangonana. Ny ota voalaza eto dia ota mahakasika ny toetra maha-vavolombelon’i Kristy ny fiangonana, ary ilaina ny fanamelohana mba hanadiovana ny fiangonana sy hanarenana ilay olo-meloka.

Mety ho olona tsy nandairan’ny fananarana mitokana izany. Izao dia tsy fananarana mitokana tsotra fotsiny, fa mihoatra an’izany. Nitombo ilay faharatsiana hany ka mazava amin’ny rehetra fa voahosom-potaka ny fijoroana vavolombelona ataon’ny fiangonana, koa ilaina ny fifehezana henjana kokoa mba hamaizana sy hanarenana ilay nanao ratsy. Melohina imasom-bahoaka izany ilay nania, eo imason’ny fiangonana iray manontolo, mba ho ekena fa meloka izy, mba ho menatra izy ary mba ho afaka amin’ny haratsian’ny fitondrantenany.

Mety hisy tranga hafa miseho koa: ohatra, misy olona miady eny an-dalambe, na mamono ny vadiny eo imason’olona, na manao fihetsika mamoafady imasom-bahoaka, fitondrantena izay melohin’ny Tenin’Andriamanitra. Natao teo imasom-bahoaka ireo ka tsy maintsy eo imasom-bahoaka no sazina. Mazava ho azy fa tokony hitombina tsara aloha ny zava-niseho ary tsy azo iadian-kevitra. Tsy misy fepetra amin’ny fifehezana azo raisina raha tsaho ihany.

Ao amin’ny Galatiana 2.11-14 no misy ohatra momba ny rahalahy iray nanarina teo imasom-bahoaka tao amin’ny fiangonan’ny mpino. Ny apostoly Paoly no nananatra ny apostoly Petera teo anoloan’ny olona masina tany Antiokia. Nandà ny hihinan-kanina miaraka amin’ny mpino avy amin’ny jentilisa i Petera, ary tamin’izany, dia niala tamin’ny fahafahana omen’ny fahasoavana ka niverina tamin’ny fanandevozan’ny lalàna. Izany no antony nanoheran’i Paoly azy “nifanatrika, … satria hita fa nanan-tsiny izy”, ary hoy izy tamin’i Petera teo imason’ny olona rehetra: “Raha ianao izay tena Jiosy aza no manao tahaka ny fanaon’ny jentilisa, fa tsy tahaka ny fanaon’ny Jiosy, nahoana ny jentilisa no terenao hanao tahaka ny fanaon’ny Jiosy?”. Ny zavatra nataon’i Petera dia nahatarika olona sasany niaraka taminy, na dia i Barnabasy aza, ary “tsy nandeha mahitsy araka ny fahamarinan’ny filazantsara ireo”. Lehibe tokoa izany fahadisoana izany, ary marina ny nanamelohan’ny apostoly an’i Petera noho ny tsy fiheverany. Tamin’izany fihetsika izany, dia tsy ny làlan-diso narahin’i Petera ihany no nahitsiny, fa nosakanany koa ny fiparitahan’io fisainan-dratsy io teo amin’ny fiangonana tao Antiokia, izay notandidomin-doza hiataka amin’ny tena fahamarinan’ny Filazantsara momba ny fahasoavan’Andriamanitra.

Rehefa mananatra olona eo imasom-bahoaka, dia tokony aseho mazava tsara fa ny zavatra noteneniny na nataony dia mifanohitra amin’ny Soratra Masina. Tokony aseho amin’ilay nanao fanafintohinana ny hadisoany, eo imasom-bahoaka no anaovana izany, ary ahitsy amin’izany izy amin’ny fampiasàna ny Tenin’Andriamanitra amim-pahendrena sy fahaiza-manavaka. Ireo andininy ampiasaina koa dia tokony hanazava ny sain’ireo olona rehetra manatrika eo ary hanakana azy ireo tsy hanao hadisoana toy izany.

Ilay olona izay manambara ny fanamelohana, dia tsy tokony haneho hatezerana, na ny toe-tsaina mpanamarin-tenan’ny fariseo. Tokony atao amin’ny alahelo marina ny fananarana, ary amin’ny fomba ahatsapana ny maha-manetriketrika sy manan-danja izany hetsika izany, tokony ahatonga ilay mpanao ratsy hitsara tena izany, ary tahotra eo amin’ireo rehetra izay mandre, “mba hatahotra koa ny sasany” (1 Timoty 5.20).

Ambonin’izany, dia mangataka amin’i Timoty ny apostoly, rehefa mananatra ireo nanota, mba hitandrina “izany zavatra izany, tsy manao olon-tiana, na manao na inona na inona amin’ny fiangarana” (1 Timoty 5.21). Tokony ho nanariny daholo izay rehetra sahaza izany, tsy misy fijerena taona, na toerana eo amin’ny fiaraha-monina na andraikitra eo amin’ny fiangonana, ary na dia loholona aza. Amin’izao vaninandro izao isika dia tsy manana olona toa an’i Timoty izay nahazo fahefana avy tamin’ny apostoly, nefa manana ireo tenin’ny apostoly isika ao amin’ny Soratra Masina, ary tompon’andraikitra ny fiangonana amin’ny fankatoavana izany didy izany tsy amim-piangarana. Tokony hataon’ny rahalahy iray, efa nahazo taona raha azo atao, tsara laza, ary mandrakariva aorian’ny fitadiavany ny hevitr’ireo rahalahy tompon’andraikitra ao amin’ny fiangonana, izany.

Amin’izao androntsika izao, dia tsy hita matetika ao amin’ny fiangonan’ny mpino, ny fananarana am-pahibemaso ireo izay manota, nefa mino izahay fa raha atao matetitetika kokoa izany, dia hisy fahatahorana bebe kokoa ao am-pon’ny mpino, ary fitandremana amin’ny làlan-kizorana. Hihena koa ny tranga fanalàna olona, satria ireo izay mania dia hahazo anatra ary ho voasakana dieny am-boalohany tsy hizotra amin’ny làlan’ny fahotany. Enga anie tsy hohamaivanina izany fomba tsara sy mahatoky fampiharana ny fifehezana ao amin’ny Eglizy izany, fa kosa ampiasaina raha misy ilàna azy. Ndeha ho tsarovantsika koa ny teny nataon’i Paoly tamin’i Titosy momba io dingana amin’ny fifehezana io: “Izany no lazao sy ananaro ary andrarao amin’ny fahefana rehetra. Aza avela hisy hanao tsinontsinona anao” (Titosy 2.15).

· d) Mikarakara olona mpanavakavaka
Titosy 3.10-11 dia milaza amintsika ny toetry ny fifehezana  tokony ampiharina amin’ny olona mpanavakavaka. “Izay mpanao hevi-diso (olona mitokana ho azy), rehefa nanarinao indray maka na indroa, dia ialao, satria fantatrao fa voavadika izay manao izany ka sady manota no manamelo-tena koa”.

Ny voambolana grika nadika tamin’ny hoe “mpanao hevi-diso” dia manambara “olona iray miziriziry amin’ny zavatra nofidiny, fomba fitondrantena na hevitra”. Ny olona izay mifidy ny fomba fisainany, ka miziriziry amin’izany, dia olona mpanavakavaka. Mikiry mampanaiky ny heviny izy, ny fampianarany mieboebo, ary mamorona sekta, antoko miaraka amin’ireo miray hevitra aminy. Manjary lasa loza manambana hisian’ny fisaraham-bazana ao amin’ny fiangonana izany. Ny olona mpanavakavaka dia mety ahalala tsara ny foto-pampianarana kanefa manao antoko, manodidina azy, amin’ny heviny sy ny fijeriny manokana.

Ny foto-pinoana diso, ao amin’ny tantaran’ny Eglizy, dia mifanohitra amin’ny finoana marina, fa ny tena dikan’ny voambolana hoe “foto-pinoana diso” dia “fiziriziriana”. Na aiza na aiza hiasany, dia mirona amin’ny famoronana sekta izy, fisaraham-bazana ao amin’ny Fiangonana.

Ny olona toy izany dia anarina indray mandeha na indroa. Ampahatsiahivina azy amin’izany ny haben’ny hadisoany ary ampitandremana izy amin’ny voka-dratsy aterak’izany. Raha tsy miraharaha izany fampitandremana indroa miantaona izany izy momba ny fihetsiny manavakavaka sy mitondra fisaraham-bazana, dia tokony handosirana ary “hialàna”. Mampiseho ny tena toetrany marina izy amin’ny fandàvana foana ny hankatoa ireo fampitandremana samihafa. Simba izy, niala tamin’ny làla-marina ary manota. Misy avonavom-panahy mipoitra ary izy ihany no manameloka ny tenany. Mazava fa tsy afaka ny iombona izy, ary tokony ho lavina satria mitondra fisarahana.

Azo heverina fa ny olona toy izany dia hiala ao amin’ny fiangonana satria tsy ho afaka hampanaiky ny sitrapony sy ny heviny manokana izy. Eto dia tsy voalaza hoe alàna amin’ny fiombonana izy satria ratsy, satria angamba ity epistily ho an’i Titosy ity dia nosoratana ho an’olona iray. Raha tsy misy mihaino azy ary raha hihatahan’ny olona izy, ny vokatr’izany (raha miziriziry amin’ny làlany izy) dia azo antoka fa hiala amin’ny nahim-pony ihany izy. Amin’izany fomba fampiharana ny fifehezana izany, na torotoro ny sitrapony, na hiseho mibaribary ny toetrany amin’ny fialàny amin’ny fiangonana. Raha mijanona ao amin’ny fiangonana izy, dia tokony hanarina am-pahibemaso, tsy tokony avela handray anjara amin’ireo fanompoana rehetra amin’ny fivoriana, ary tsy tokony hisy olona mifanerasera aminy. Mety ho tonga toy ny miseho amin’ny olon-dratsy iray ny zava-mitranga ka ilaina ny fanesorana azy noho izany, araka ny 1 Korintiana 5.13.

-Manara-maso ireo izay mamorona fisaraham-bazana, ary mihataka amin’izy ireo
Ny didy ao amin’ny Romana 16.17-18 momba ireo izay mahatonga fisarahana dia mifamatotra akaiky amin’ny toro-làlana momba ny olona mpanavakavaka. “Fa izaho mananatra anareo, ry rahalahy, mba hitandrina ny amin’izay mahatonga ny fisarahana sy ny fahatafintohinana tsy araka ny fampianarana efa nianaranareo; mialà amin’ireny olona ireny. Fa izy ireny tsy mba manompo an’i Kristy Tompontsika, fa ny kibony ihany; ary teny malefaka sady tsara lahatra no amitahany ny fon’ny tsy ary saina”.

Izany no ataon’ny olona mpanavakavaka. Mitady hamory manodidina azy ireo izay hanohana azy amin’ny heviny izy. Vokatr’izany, ilay fisarahana anatiny dia lasa fisarahana ivelany. Mivoaka ireo izay tsy faly, ary manao izay saim-pantany. Ireo izay mihataka amin’ny rahalahiny mba hanaraka ny heviny manokana ny ny foto-pampianarana iray azy manokana dia mitondra fisarahana, ary tokony atao andri-maso izy ireo ka ialàna.; tokony hiodina aminy isika. Ny teny hoe “miala” dia midika zavatra masiaka tokoa raha jerena ifotony.

Tamin’ny andron’i Paoly, ireo olona ireo dia angamba nitondra fisarahana tany an-tany hafa. Raha toa izy ireo ho tonga any Roma, dia ilazan’ny apostoly ny kristiana mba hanara-maso azy ireo ary hiala aminy satria tsy ny Tompo Jesoa Kristy no tompoiny, fa ny kibony ihany (ny zava-mahasoa azy manokana), ary mandambolambo ny tsy ary saina izy ireo.

Tokony hiataka amin’ny tsy fahamarinana ny kristiana, kanefa ny fitondrana fisarahana amin’ny fiziriziriana amin’ny hevitry ny tena manokana dia mifanohitra amin’ny foto-pampianarana nianarantsika tamin’ny Soratra Masina. Ny Soratra Masina dia mampianatra antsika mba hazoto “mitana ny firaisana avy amin’ny Fanahy amin’ny fehim-pihavanana” (Efesiana 4.3). Ny fisarahana eo amin’ny tena mpino dia tsy azo hamarinina afa-tsy raha tsy misy fomba hafa hitandroana ny rariny, ny fahamarinana ary ny fahamasinana afa-tsy ny fisarahana amin’ireo izay manao sy miaro ny tsy fahamarinana (2 Korintiana 6.14-18 sy 2 Timoty 2.19-22).

· e) Ny fifehezana amin’ny fahanginana

Ndeha aloha hojerena ity fomba fampiharana ny fifehezana iray ity, izay efa hitantsika momba ny olona mpanavakavaka : tsy avela hiteny ny rahalahy iray ao amin’ny fiangonana. Tsy misy didy mazava, toy ny fomba hafa ampiharana ny fifehezana, momba io lohahevitra io ao amin’ny Soratra Masina, nefa kosa misy toro-làlana voasoratra izay mitarika antsika momba izany fomba fampiharana ny fifehezana izany. 

Mampianatra antsika ny Soratra Masina fa tokony hisy fahalalahana ao amin’ny fiangonana mba ahafahan’ny Fanahy Masina mampiasa izay olona tiany hitondra ny teniny amin’ny vavaka, ny fiderana na ny fanompoana ao amin’ny fiangonana (1 Korintiana 12.11), nefa ampianariny koa isika fa misy andraikitra miaraka amin’izany, ho an’ireo olona ampiasaina, mba hitondra-tena amin’ny fahamasinana izy, ho voninahitry ny Tompo sy ho fanajana Azy.

· Fanompoana ara-nofo sy tsy mahasoa
Mampahatsiahy antsika ny Galatiana 5.13 hoe: “Fa efa nantsoina ho amin’ny fahafahana ianareo, ry rahalahy; kanefa aoka tsy ho entinareo hanaraka ny nofo izany fahafahana izany, fa mifanompoa amin’ny fitiavana”. Tsy tokony ampiasaina ny fahafahan’ny Fanahy mba hanjakan’ny nofo ary hisandratany ao amin’ny fiangonana. Ny asa izay ara-nofo tsotra fotsiny izao, tsy misy ny herin’ny Fanahy ary tsy mikendry ny fampitomboana, dia tsy tokony avela hisy ao amin’ny Eglizin’Andriamanitra; tokony tsy avela hiteny izay manao izany. Mifanompo amin’ny fitiavana, fa tsy mankalaza ny tena, izay no tokony ho anton’ny fanompoana rehetra.

Ao amin’ny 1 Korintiana 14.3 no hamakiantsika izao: “Fa izay maminany kosa miteny amin’olona ho fampandrosoana sy ho famporisihana ary ho fampiononana”. Dia mbola mampianatra koa ny andininy faha-26 hoe: “Aoka ny zavatra rehetra hatao ho fampandrosoana”; manampy izany ny andininy faha-29 hoe: “Ary aoka ny mpaminany roa na telo no hiteny, fa ny sisa hamantatra”, ary hoy ny 1 Petera 4.11: “Raha misy olona miteny, dia aoka izy hiteny toy ny milaza tenin’Andriamanitra; raha misy olona manompo, dia aoka izy hanao izany araka ny hery izay omen’Andriamanitra azy; mba hankalazana an’Andriamanitra amin’ny zavatra rehetra amin’ny alalan’i Jesoa Kristy”.

Araka ireo andininy ireo, raha misy olona miteny ao amin’ny fiangonana, dia manao izany amin’ny maha-mpitondra tenin’Andriamanitra azy izy mba hampandrosoana, hamporisihina ary hampiononana, ary ny zavatra ataony dia mikendry ny hampiorina ny mpihaino, hampahery azy amin’ny finoana, ary hankalaza an’Andriamanitra amin’ny zavatra rehetra. Ny maminany, ny miteny satria mitondra ny tenin’Andriamanitra, dia midika zavatra hafa fa tsy famelabelarana ara-tsaina fotsiny ny fahamarinana. Fitondrana ireo fahamarinana manokana izay irin’Andriamanitra ho tafiditra ao am-po sy ao an-tsain’ny rehetra , noho ny herin’ny Fanahy, izany.

Araka ny 1 Korintiana 14.29 (izay efa notanisaina teo ambony), dia tokony hamantatra ny fanompoana atao ny fiangonana; raha tsy mitondra fampandrosoana kely akory ny fanompoan’ny olona iray, ary tsy miaraka amin’ny herin’ny Fanahy mba ho fitahiana ho an’ireo mpihaino, dia tokony atao izay ahazoan’ilay rahalahy izany, ary, raha tsy misy fiovana, dia tokony hampanginina izy tsy avela hitory ny Teny. Raha tsy nahazo fanomezam-pahasoavana manokana avy amin’Andriamanitra ny olona iray mba hitory ny Teny amin’ny fomba mora raisina sy mampandroso, dia azo antoka fa tsy sitrapon’Andriamanitra ny fitadiavany hanao fanompoana ao amin’ny Eglizy. Tsy tokony ho lanahana amin’ny fanompoana ara-nofo na tsy misy vokany ny mpino. Tompon’andraikitra amin’ny fanompoana sy ny fampianarana omena ny fiangonana; adidiny izany ny mampangina olona mampianatra foana zavatra tsy araka ny Soratra Masina, na tsy mampandroso, tsy mankalaza an’Andriamanitra sy tsy avy amin’ny Fanahy.

Nanoratra tamin’i Timoty ny apostoly Paoly hoe mba hijanona any Efesosy ary handidy “ny sasany tsy hanao fampianarana hafahafa, na hitandrina ny anganongano sy ny tantaram-pirazanana tsy hita lany izay mahatonga ady hevitra, fa tsy mampandroso ny fitondrana araka an’Andriamanitra amin’ny finoana” izany (1 Timoty 1.3-4). Hitantsika amin’izany fa nisy rahalahy sasany nampitandremana momba ny fanompoany mba hanaraka ny fahamarinana, hamokatra, ary tsy ho fenoina lohahevitra tsy mampandroso. Raha toa miziriziry amin’ny fanompoana mitarika korontana ireny olona ireny, dia hampiseho kiry izy ireo amin’izay ka tokony ho fehezina ary asaina mangina. Ny fanompoana toy izany dia metỳ hivadika fanompoan’ny olona mpanavakavaka any aoriana.

Milaza amin’i Titosy koa i Paoly hoe: “Fa maro no maditra, mpitarika foana sy mpamitaka, indrindra fa ny avy amin’ny voafora — tsy maintsy hotampenam-bava ireo” (Titosy 1.10-11). Miresaka olona ivelan’ny fiangonana izany, nefa kosa mitondra fampianarana ho antsika ihany momba ny zavatra miseho ao anatiny. Tokony hotampenam-bava ny mpibedibedy foana sy maditra, indrindra fa ao amin’ny Fiangonan’Andriamanitra. Angamba ny avonavona, ny voninahitra tsy misy dikany sy ny finiavana manokana no manosika olona iray hiteny, nefa raha tsy misy hery ny teniny ka tsy mahazo tombontsoa amin’izany ny mpihaino, dia tokony hanontany hoe tena ny fankalazana an’Andriamanitra sy ny fampandrosoana ny mpihaino ve no nanosika azy. Raha mazava fa ilay “izaho” foana no miasa, fa tsy ny Fanahy Masina, dia tokony ampiharin’ny fiangonana amin’io olona io ny fifehezana momba ny fahanginana.

· Ny kilema ara-nofo ao amin’ny Levitikosy 21

Ny Levitikosy 21.16-23 dia manome antsika fitsipika ara-tSoratra Masina izay mety ahitana fampiharana ara-panahy amin’ny asan’ny mpisorona kristiana ao amin’ny Eglizy, ary hanazava kokoa ny lohahevitsika.

“Ary Jehovah niteny tamin’i Mosesy ka nanao hoe: Mitenena amin’i Arona hoe: Izay rehetra misy kilema amin’ny zanakao, amin’ny taranany hatramin’ny fara mandimby, dia aoka tsy hanakaiky fanatitra ny hanin’Andriamaniny; fa izay rehetra misy kilema dia tsy mahazo manakaiky hanao izany na ny jamba, na ny mandringa, na ny petaka orona, na ny manana amby, na ny tapa-tongotra na ny tapa-tànana, na ny vokoka na ny sahozanina, na ny misy pentimpentina eo amin’ny masony, na ny hatenina, na ny tsingaohina, na ny torotoro vihy. Ny olona rehetra amin’ny zanak’i Arona mpisorona izay misy kilema dia tsy mahazo manakaiky hanatitra ny hanin’Andriamaniny. Ny hanin’Andriamaniny, izay avy amin’ny zavatra masina indrindra sy ny zavatra masina, dia azony hanina ihany; kanefa tsy mahazo miditra ao anatin’ny efitra lamba na manakaiky ny alitara izy, satria misy kilema, — mba tsy handoto ny fitoerako masina izy, fa izaho Jehovah no manamasina azy”.

Ny mpisorona izay nanana kilema ara-batana dia tsy nahazo nisitraka tanteraka ny tombontsoa amin’ny maha-mpisorona azy. Na dia mahazo mihinana ny hanin’Andriamaniny aza izy, dia tsy nahazo niditra teo amin’ny fitoerana masina izy na nanakaiky ny alitara mba hanatitra ny hanin’Andriamaniny; tsy afaka nisolo toerana ny vahoaka izy tamin’ny asan’ny mpisorona. Raha hampiharintsika amin’ny fiangonana io fitsipika io, dia marihintsika fa ny mitarika ny mpino hivavaka, hidera na ny fanompoana dia asam-mpisorona ofisialy, misolo toerana ny vahoaka; ny fitsipika eo ambony io dia midika noho izany hoe ny mpino izay mana-kilema ara-panahy dia tsy tokony hanakaiky an’Andriamanitra amin’ny anaran’ny vahoaka na hiteny amin’Andriamanitra amin’ny anaran’ny vahoaka. Na dia manana tombontsoa handray anjara amin’ny Fanasan’ny Tompo aza izy, tsy afaka ny hitondra tenin’ny fiangonana izy: “Tsy hanakaiky hanatitra ny hanin’Andriamaniny izy”.

Ny kilema ara-batana nolazaina tamin’ireo andininy eo ambony ireo dia kisarisarin’ny kilema ara-panahy misy eo amin’ny mpisorona kristiana ankehitriny. Izay jamba dia tsy afaka hahita, tsy manana fahaiza-manavaka ara-panahy izy. “Fa izay tsy manana izany zavatra izany kosa dia toa jamba ka tsy mahajery lavitra, sady nanadino ny nanadiovana azy tamin’ny fahotany fahiny izy” (2 Petera 1.9). Izay zeny dia manambara olona iray voasakana tsy hitombo ara-panahy intsony. Izay mandringa na tapa-tongotra dia milaza ny olona izany manana fandeha misy kilema na ratsy. Tsy mahazo manao ny asan’ny mpisorona ao amin’ny fiangonana ny olona toy izany.

Nefa ho an’ny kristiana, dia tsy misy “kilema” tsy maintsy haharitra, satria ny fihinanana ny hanin’Andriamanitra, amin’ny dikany ara-panahy, dia hanala ireo tsy fahatomombanana. Araka ny filàzan’ny olona iray hoe: “Ny Mpisoronabentsika dia afaka manala ny kilema rehetra amin’ny isan’ny ankohonany”. Ny mpino izany dia tsy voatery hoe tsy afaka hanao ny fanompoana masina intsony ao amin’ny fiangonana. Mety hahiratra ny jamba, mety ho sitrana ny mandringa, ary mety hitombo ao amin’i Kristy ny zeny raha tiany izany. Noho izany, ny fangatahana mba hangina ao amin’ny fiangonana dia tsy zavatra tapaka maharitra.

Ndeha hojerena akaikikaiky kokoa ny lohahevitra momba ny mpisorona mandringa na tapa-tongotra.Manana kilema lehibe tokoa ny mpino raha tsy araka ny Tenin’Andriamanitra ny fomba fiainany na ny fizotrany amin’ny maha-kristiana azy. Mpisorona mandringa izy amin’izany ary tsy afaka hanatontosa fanompoana. Raha misy rahalahy iray manana anjara fanompoana ao amin’ny fiangonana nefa lavo tanteraka tamin’ny fizotrany, dia tonga mpisorona mandringa izy ary tokony asaina mangina ao amin’ny fiangonana, satria tsy hisy lanjany ara-moraly ny zavatra holazainy. Raha toa tsy hanome voninahitra an’Andriamanitra ny fizotran’ny olona iray, ahoana moa no ahatonga ny fanompoany hanome izany voninahitra izany? Raha toa tsy manapaka ny fiainan’ny olona iray andavanandro ny voninahitr’Andriamanitra, dia ho ny voninahitr’Andriamanitra ve no antony hanatanterahany fanompoana ao amin’ny fiangonana?

Tsy manana firaisana amin’Andriamanitra io olona io ary tsy afaka ny hampiasa azy ny Fanahy mba hitondra ny tenin’Andriamanitra ao amin’ny fiangonana. Raha mikiry ny hiteny ao amin’ny fiangonana ihany izy, dia tokony hampiharina aminy ny fifehezan’ny fahanginana, mandra-panitsiny ny fandehany sy hiverenan’ny fitokisana.

Misy fananarana lehibe tokoa ao amin’ny Isaia 52.11 ho an’ireo olona manana anjara fanompoana ao amin’ny fiangonana. “Madiova, ianareo izay mitondra ny fanak’i Jehovah”. Tokony ho tandrovana izany; tokony hanana fo, vava, tànana sy tongotra madio ny mpisoron’Andriamanitra. Raha tsy izany, dia tsy afaka ny hanana anjara fanompoana ao amin’ny fitoerana masina izy. Taloha ny mpisorona dia tsy maintsy nanasa tànana sy tongotra alohan’ny hidirana ao amin’ny tabernakely mba hanompo (Eksodosy 30.19-20). Hitantsika amin’izany ny kisarisary momba ny tokony hanadiovan-tena foana amin’ny ranon’ny Teny.

· f) Fandikan-dalàna manokana

Ao amin’ny Matio 18.15-18 no anomezan’ny Tompo antsika fananarana momba ny tokony atao raha misy rahalahy manota amin'ny mpino hafa. Izany koa dia mampiseho ny fomba hafa ampiharana ny fifehezana amin'ilay olona raha toa tsy misy vokany ny ezaka rehetra natao ahazoana azy sy hamerenana ilay nania. Nefa alohan’ny handinihina ireo andininy ireo, dia ndeha aloha ho jerena izay nolazain’ny Tompo tamin’ny mpianatra amin’ireo andininy mialoha ao amin’ny Matio 18 ireo.

-Manana ny fisainana sy ny toetra ara-moraly ilaina

Asehony eto ny toetra ara-moraly sy ny fisainana tokony hananan’ireo olona ao amin’ny fanjakan’ny lanitra. Nametraka zazakely iray teo afovoan’izy ireo aloha Izy, hatao ohatra, dia mampianatra azy ireo ny halemem-panahy, ny fanetrentena, ny tsy maintsy hiheverana ny tena ho toy ny zaza, ary ny tena fahamboniana dia ny manetry tena ho toy ny zazakely. Lazainy amin’izy ireo ny vidiny omeny ny madinika izay mino, ary ny maha-ratsy tokoa eo imasony ny fanafintohinana ny iray amin’ireny madinika ireny.

Avy eo, dia ampianariny izy ireo fa tokony hitandrina tsy hanafintohina na ny tenany na ny hafa. Tsy maintsy ampiharina amin’ny tena ny “antsin’ny fitsarana” amin’izay rehetra mety hitondra fanafintohinana avy amin’ny tena. Aorian’izany teny izany, dia manome ohatra momba ny fanahin’ny fahasoavana izay mamonjy Izy, fanahy izay mamaritra ny iraka tontosain’ilay tonga hamonjy ny very. Lazainy aminy koa ny lanja omen’ny Ray ny iray amin’ireny madinika ireny ary ny fitiavany mba tsy hisy ho very izy ireny na dia iray aza.

Rehefa avy nitady izay hahatsapan’ny mpianatra izany saina feno fanetrentena sy fiankinana izany ny Tompo, dia ilay saina feno fitiavana sy fahasoavana miasa omen’ny Ray sy ny Zanaka, dia mitarika azy ireo hampihatra izany amin’ny fifampitondran’izy ireo. Toy ny milaza amin’izy ireo Izy hoe: “Ankehitriny, dia tiako ho lasa fantsona mitondra ny fahasoavako sy ny fitiavako ianareo, hitady ny misintaka sy ny mania ka hamerina azy ho eo amin’ny làla-marina”. Tokony ho sarotiny tokoa izy ireo amin’ny fahalemeny manokana, fa kosa miavaka amin’ny fanahin’ny fahasoavana mitady ny hahasoa ny hafa.

Ireo andininy ho jerentsika izao momba ny fandikàn-dalàna ataon’ny olon-tokana dia mifandraika amin’ny lazain’ny toko rehetra. Ka aoka ataontsika an-tsaina izany, raha handinika ny fampianaran’ny Tompo momba ny lohahevitsika isika.

“Ary raha manota aminao ny rahalahinao, dia mankanesa any aminy, ka rehefa mitokana ianareo roa lahy, dia asehoy azy ny fahadisoany. Raha mihaino anao izy, dia efa azonao ny rahalahinao” (and 15).

Voalohany aloha, tokony ho resy lahatra aho fa nanota tamiko tokoa ilay rahalahiko. “Raha nanota taminao ny rahalahinao” — tsy hoe: raha mieritreritra aho fa nanota tamiko izy, na reko fa nanota tamiko izy, fa kosa tranga mazava tsara mihitsy fa nisy olona iray nanao ratsy ny hafa. Tsy ilay tranga hoe samy nifanisy ratsy ny roa tonta, fa kosa olona iray nanota tamin’ny iray hafa. Ny voambolana adika eto amin’ny hoe “manota” dia midika, amin’ny fotony grika, hoe “tsy mahatratra ny tanjona, misy fahalemena, mania”.

· Ny hetsika voalohany

“Mankanesa any aminy, ka rehefa mitokana ianareo roa lahy, dia asehoy azy ny fahadisoany”. Izany no hetsika voalohany angatahan’ny Tompo amin’ilay olona nanaovana hadisoana. Ity misy famelabelarana tena tsara mihitsy nataon’i W. Kelly:

“Eritrereto hoa nanao ratsy taminao ny rahalahinao, mety ho ratsy tena sarotra zakaina — teny mandratra na hetsika masiaka taminao — zavatra izay tena tsapanao lalina mihitsy fa fahotana marina sy manokana ho anao; nataon’ilay olona fanahy iniana izany, ary marina fa tena fahotana lehibe tokoa. Tsy misy mahalala izany, raha tsy ianao sy izy. Inona no ataonao? Eo noho eo, dia ampiharina io fitsipika lehibe io. Tamin’ianao very ka lavitra an’Andriamanitra, inona no niseho? Niandry ve Andriamanitra hamafanao ny fahotanao? Dia ho niandry foana teo Izy. Nirahin'Andriamanitra ny Zanany hitady anao, hamonjy anao. "Tonga hitady sy hamonjy ny very ny Zanak'olona” Io fitsipika io no tokony hitondranao ny hetsika ataonao.

“Tsy hoe satria izany fotsiny no nataon’Andriamanitra. An’Andriamanitra ianao; zanak’Andriamanitra ianao. Nanota taminao ny rahalahinao; mankanesa any aminy ary katsaho izay hamerenana azy amin'ny làla-marina. Izay no hetsika ataon'ny fitiavana izay tsipihin'ny Tompo Jesoa manokana eto amin'ireto mpianany ireto. Tokony hitady, amin'ny herin'ny fitiavana avy amin'Andriamanitra, ny fanafahana ireo izay nanalavitra an’Andriamanitra izy ireo.Tsy miresaka ny nofo mahatsiaro ny ratsy natao taminy sy mitahiry lolompo. Tiako, hoy Izy, raha hamaritra anareo ny fahasoavana, amin’ny fandehananareo mitady ilay nanota tamin’Andriamanitra. Io fahasoavana io no mitady ilay very.

“Sarotra be izany, raha tsy voavelombelon’ny fitiavan’Andriamanitra ny fanahy ka miaina feno hoe Iza Andriamanitra aminy. Inona no tsapan’Andriamanitra raha manao ratsy ny zaza? Ny faniriany feno fitiavana dia ny hamerina azy indray. Raha tena akaiky Azy ny zaza, ka mahalala ny ao am-pon’ny Ray, dia mivoaka hanao ny sitrapon’ny Ray izy. Metỳ ho taminy no nanotana, nefa tsy heveriny izany. Ny rahalahiny no solafaka ary malahelo izy noho ny toerana misy azy. Ny tena fanirian’ny fony dia ny hamerina indray io olona nania io; ary izany koa dia tsy hoe hanamarinana ilay “izaho”, fa hamerenana ny fanahiny ho ao amin’ny Tompo.

Tsy tantiny raha misy olon-kafa mahalala izany zavatra izany. Tsy fahotana fantatr’olona betsaka izany, fa fahotana tamin’olona izay tsiambaratelon’izy ireo ihany. Mandehana ary mankany aminy, mitokana miaraka aminy, ary resaho aminy ny fahadisoany. Izany fomba fihetsika izany dia azo lazaina fa tena tsy araka ny nofo, izay mitaky foana ny hanaovan’ilay diso ny dingana voalohany sy hanetreny tena, na hanao toy ny fanaon’izao tontolo izao, tsy miraharaha io olona io, mamela azy hanao ny ratsy kokoa hatrany. Ny fitiavana dia mitady foana ny tsara, na dia ho an’izay olona nanao ratsy aza.”

Ny firona voa-janaharin’ny nofontsika dia ny hihataka amin’ ilay rahalahy nanao hadisoana tamintsika, ny tsy hilaza na inona na inona aminy, fa hiresaka izany any amin’olon-kafa; na koa, metỳ hanapa-kevitra ny hiaritra ilay fahavoazana amim-paharetana ary hanao izay “hiainana miaraka aminy”, araka ny fomba fiteny. Raha jerena, dia toa izay no zavatra tsara indrindra metỳ atao, ary toa fahasoavana no aseho amin’izany, nefa tsy mijery ny tena zava-dehibe isika amin’izay : ny toetra ara-panahin’ilay rahalahy nanota tamiko. Tsy ho toy izany izany no ho nitondran’ny Tompo io olana io. Ambonin’izany, ny fiatahana amin’io rahalahy io dia hamela fangidiana ao am-poko. Tsy hianona ny fitiavana, raha fantany fa maloto ny toe-tsain’ny rahalahy iray nania. Milaza ny Levitikosy 19.17-18 hoe: “Mananara dia mananara ny namanao, mba tsy ahazoanao heloka noho ny aminy (na : tsy hamela ny fahotana ho eo aminy ianao). Aza mamaly ratsy na manao lolompo amin’izay iray firenena aminao”.

Tsy miteny ny Tompo hoe: “Mandehana, dia anoraty izy”. Tsia, hoy Izy: “Mankanesa any aminy dia asehoy aminy ny fahadisoany”. Ny fandefasana taratasy heveriko fa tsara sy madio dia mety tsy handratra ny fihetseham-po ary ahafa-po ny ambo, nefa tsy hitondra ilay fifaliana amin’ny fanarenana toy ny fifanatrehana amin’ny fitiavana izany. Be ny ratsy vita, teo amin’ny vahoakan’Andriamanitra, tamin’ny nanoratana taratasy toy ireny, fa tsy nanarahana ny didin’ny Tompo isaky ny azo atao.

Ny teny ifotony nadika hoe “asehoy aminy” dia milaza hoe: “anontanio mba handresen-dahatra, na hanaporofoana ny fahadisoana, na hanakianana, mitondra porofo maharesy lahatra”. Amin’ny fandikana hafa izy dia nadika hoe “teneno aminy ny hadisoany”, “asehoy aminy ny fahadisoany”. Ny hetsika didian’ny Soratra Masina izany dia ny ampahalala aminy ny fomba niviliany sy nanotany.

Ny tokony hanaovana izany dia eo aminao sy izy irery ihany. Indrisy anefa, tsy matetika loatra ve no hiresahana fahadisoana natao taminao manokana ka tsy mahatam-bava? Matetika dia miampita amin’ny olona isan-karazany ilay zavatra, miova endrika, ary farany dia tonga eo am-poto-tsofin’ilay nanao hadisoana fa an-kolaka. Vao mainka tsy azo sy tsy voaverina ilay nania, fa manamafy fo ary voatarika hanao fahotana hafa. Tia tena isika, hany ka aleontsika miresaka ny alahelontsika amin’olon-kafa, izay metỳ hiombom-po amintsika sy hilaza amintsika fa tena tsy metỳ tokoa ny zavatra natao tamintsika, toy izay hitady izay ahazoana ilay nanota tamintsika. Tsy fihevitr’i Kristy izany, na fankatoavana ny Tenin’Andriamanitra. Raha ny marina, dia fomba hafa hampanjakana ny nofo ihany izany, saingy niseho tamin’ny fahotana izany teo amin’ilay rahalahy.

“Raha mihaino anao izy, dia efa azonao ny rahalahinao”. Ny fitiavana dia mirona mandrakariva amin’ny fahazoana ilay rahalahy, fa tsy amin’ny fanamarinana ny tena. Ny tokony ho ao am-pontsika, dia tsy ilay “nanota”, fa “ny rahalahinao”. Nilaza ny hafalian’ilay mpiandry ondry nahita ilay ondry nania ny Tompo (and 13) ary nasehony tamin’izany fa ny hafaliam-pony lehibe indrindra dia ny ahitana indray ireo izay nania. Izany koa no tokony ho tanjona sy hafaliana ho antsika.

Nefa, araka ny voasoratra, “ny finiavana “ahazo” ny rahalahiko dia tsy maintsy hitarika ahy hiasa lalina ao am-poko. Raha amin’ny tena fitiavana azy no hiezahako hamerina azy amin’ny saina tsy miangatra, toy inona ny fiambenana sy ny hamoram-po araka an’Andriamanitra izay hipoitra ao am-poko ao ! Ho toy inona ny firedaredan’ny foko sy ny faniriako rehefa hifona ho azy eo imason’Andriamanitra aho ! Raha misy voronkely iray nivoaka avy tao an-tranony, tànana mahery na feo mitsatotsatoka dia vao mainka mety hampandositra azy lavidavitra kokoa; fa toy inona kosa ny fitandremana sy ny fikarakarana ataon’ilay olona tena te-hamerina azy ao amin’izay ahitany sakafo sy fiarovana ! Raha toa tsy mikatsaka afa-tsy ny hanome alahelo ny rahalahiko ny hetsika ataoko, dia afaka manao izany mora foana aho ka tsy hiasa amin’ny foko mihitsy; nefa, raha ny ahazo azy no tanjoko, dia tokony hiasa ao aminy sy ao amiko ny fahasoavana” (Geo. Cutting).

Tokony ho marihina tsara eto fa tsy misy milaza hoe tokony honerany ny fahotana vitany tamiko. Tsy milaza ny Tompo hoe: “Raha mihaino anao izy, dia honerana daholo ny fahavoazana natao taminao”, fa “efa azonao ny rahalahinao”. Azo antoka fa raha tena miasa ao am-pony ny fahasoavana, raha tena “azo” izy, ny vokatra voalohany dia ny faniriany an-kitsim-po ny hanarina ny fahavoazana na ny fanimbana nataony. Nefa ny antony handehanantsika any aminy dia tsy ny ahazoana fanonerana. Aoka ny hitahiana ny rahalahintsika no tadiavina, amin’ny fametrahantsika eo amin’ny Tompo ny ratsy vita tamintsika.

· Ny hetsika faharoa

Raha tsy mahomby ilay hetsika voalohany amin’ny firesahana manokana amin’ilay rahalahy ka hanazavana aminy ny hadisoany, raha tsy miverina amin’izany izy ka tsy azo, raha tsy misy vokany, dia tsy tokony hajanona na hionona hoe tsy misy azo atao intsony. Mety nitavozavoza isika tamin’ny firesahana tamin’ilay nanota; noho izany, dia mampianatra antsika ny Tompo mba hanao ezaka misimisy kokoa mba ahazoana ilay rahalahy nanota tamintsika. Misy hetsika faharoa tokony atao.

“Fa raha tsy mihaino anao kosa izy, dia ento miaraka aminao ny olona iray na roa, mba ho voaorina mafy avokoa ny teny rehetra amin’ny tenin’ny vavolombelona roa na telo” (Matio 18.16).

Io no dingana faharoa. Mbola tsy maintsy mitsidika ilay nania fanindroany, miaraka amin’olona iray na roa, izay hiresaka aminy momba ny hadisoany. Azo antoka fa ny tsara indrindra, dia izy ireo no avela hiresaka amin’ity indray mitoraka ity ka hitady izay ahazoana azy. Raha mihaino azy ireo izy ka manaiky, dia voavaha ny olana ary tsy misy hetsika hafa tokony atao intsony. Nefa raha tsy mihaino izy ka tsy manaiky ny fandresen-dahatra sy ny ezaka ataon’ireo rahalahy roa niaraka taminao, dia mitombo indray ny olana ka tokony hisy hetsika hafa atao. Tsy vitan’ny hoe ny iray milaza zavatra iray, ny iray milaza zavatra hafa intsony, fa aorina daholo ny teny amin’ny tenin’ny vavolombelona roa na telo.

· Ny hetsika fahatelo

“Ary raha tsy mety mihaino ireo izy, dia ambarao amin’ny fiangonana” (and 17). Rehefa tsy nahomby ny andrana roa natao manokana hamerenana ilay nanao hadisoana, dia tokony hoentina eo anoloan’ny fiangonana ny raharaha. Tokony handinika ilay tranga ny fiangonana ka hanapa-kevitra. Mampitandrina sy mitalaho amin’ilay olona izy. Raha mihaino izy ka mibebaka, dia tsara izany; haverina ho ao amin’ny Tompo mihitsy izy ary hampihavanina amin’ilay rahalahy nanotany.

“Ary raha tsy mety mihaino ny fiangonana koa izy, dia aoka hataonao ho tahaka ny jentilisa sy ny mpamory hetra izy”. Raha tsy metỳ mihaino ny fiangonana izy, dia efa tonga amin’ny fara-tampony ka tsy misy azo atao intsony hamerenana sy ahazoana ilay nania. Tokony hataon’ilay nanotana ho toy ny jentilisa sy mpamory hetra izy, izany hoe tsy raisina ho toy ny kristiana intsony.

Olona iray, izay natao tao amin’ny andininy teo aloha hoe rahalahy, dia lasa toy ny jentilisa sy mpamory hetra. Zavatra manetriketrika tokoa izany! Tsy azo natao na inona na inona izy tamin’ny fiziriziriany, madi-doha amin’ny finiavany hanamari-tena. Tamin’ny voalohany, dia metỳ ho zavatra tsy dia nisy dikany, nefa noho ny avonavona tsy laitra atao na inona na inona ao amin’ity olona ity, sy noho ny fahotany manokana, dia hilaza Andriamanitra hoe ataovy ho toy ny jentilisa sy mpamory hetra izy. Asehon’ny Tompo amintsika eto hoe tselatr’afo kely iray dia ampy handrehetana afo be. Ny metỳ ho vokatr’izay hadisoana manokana izay dia ho resy lahatra ny fiangonana fa tsy misy sombintsombina fiainana kristiana metỳ ho hita mihitsy ao amin’io olona io.

Nefa tokony ho marihina tsara fa ny Matio 18.17 dia tsy mbola milaza izay hetsika ataon’ny fiangonana amin’io olona io. “Ary raha tsy mety mihaino ny fiangonana koa izy, dia aoka hataonao ho tahaka ny jentilisa sy ny mpamory hetra izy”. Metỳ mbola tsy nihetsika ny fiangonana tamin’izay fotoana izay; nefa ilay nanaovana hadisoana dia mandray ilay diso tsy metỳ mibebaka ho toy ny jentilisa sy mpamory hetra sahady.

· Ny hetsika fahefatra

Ny zavatra lazain’ny Tompo izao dia ny hoe famehezana na famahana ataon’ny fiangonana, na dia roa na telo fotsiny aza izy ireo, mivory amin’ny anarany. Dingana fahefatra io: manala ilay nania tsy mety mibebaka sy manohitra avy ao amin’ny fiangonana. “Lazaiko aminareo marina tokoa: Na inona na inona fehezinareo etỳ ambonin’ny tany dia hofehezina any an-danitra; ary na inona na inona vahanareo etỳ ambonin’ny tany dia hovahana any an-danitra. Ary lazaiko aminareo koa : Raha misy roa aminareo mifanaiky etỳ ambonin’ny tany na amin’inona na amin’inona ka hangataka izany, dia ho azony avy amin’ny Raiko izay any an-danitra izany. Fa na aiza na aiza no iangonan’ny roa na ny telo amin’ny anarako, dia ao afovoany Aho” (Matio 18.18-20).

Satria ny Tompo tenany mihitsy no eo afovoany, dia andraikitry ny fiangonana ny manadio tena amin’ny ratsy, ary nomena azy ny fahefana hamehy na hamaha ny fahotana, omban’ny fahefam-pitondrana etỳ an-tany. Fehezina ho eo an-dohany ny fahotan’ilay tsy mety mibebaka, ka esorina amin’ny fiombonana izy, amin’ny maha-olon-dratsy azy. Ny hetsika toy izany, natao tamin’ny fatahorana ny Tompo sy tamin’ny anarany, ary araka ny Teniny, dia fehezina sy ekena any an-danitra.

Ny fiangonana koa dia nandray ny hery sy ny fahefana hamaha ireo fahotana amin’ny lafiny fitantanana etỳ an-tany. Momba izay indrindra, dia milaza ny Tompo, amin’ny andininy manaraka, ny herin’ny vavaka ataon’ireo mpivory. Tokony ho ampiasain’ny fiangonana izany hery izany hanarenana ilay tsy maintsy nesorina avy teo aminy, ary tsy manadino fa ny tanjon’ny fifehezana rehetra dia ny fanarenana ilay nania. Rehefa mibebaka io olona io ka miverina ao amin’ny Tompo, dia vahan’ny fiangonana (na avelany) ny fahotany ka ho raisiny indray izy.

· g) Fanalàna ireo ratsy
Ndeha hojerentsika izao ny fara-tampon’ny fifehezana na, ny marimarina kokoa, ny fanesorana hiala amin’ny fiombonana ao amin’ny fiangonana: mikasika olona iray izay tsy azo tamin’ireo fomba hafa amin’ny fifehezana io, ary tsy maintsy esorina ivelany satria olon-dratsy. Efa imbetsaka isika no nanipy teny momba izany hetsika izany, izay dingana fahefatra, raha nijery ny olona tsy mety mibebaka isika, kanefa nanota tamin’olona iray.

Ny fanesorana olona iray dia hetsika fifehezana faran’izay manetriketrika sy lehibe indrindra, izay tsy tokony ho raisina raha tsy efa tsy hita intsony izay atao, rehefa tsy misy intsony hetsika hafa azo ampiharina amin’ny fifehezana. Ny manala olona iray dia tsy efan’ny olona irery, na vondron’olona, na dia loholona aza izy ireo, na ny mpitandrina, fa tsy maintsy hetsika ataon’ny fiangonana iray manontolo.

Ndeha ho vakiantsika ny 1 Korintiana 5 mba ahitana hoe inona ity hetsika farany atao amin’ny fifehezana ity. Ao amin’ity toko ity, dia nisy lehilahy iray nijangajanga tao amin’ny fiangonana tao Korinto. Be ny zavatra ampianarin’ity toko ity ary tokony hodinihina foana izy rehefa misy faharatsiana ao amin’ny fiangonana. Efa betsaka ny andininy notanisaintsika tamin’io toko io, raha niresaka ny tsy maintsy ilàna ny fifehezana sy ny fomba ampiharana izany isika. Noho izany, tsy hitanisa afa-tsy ny andininy 11 ka hatramin’ny 13 ihany isika.

“Fa ny nanoratako taminareo, dia ny mba tsy hiharoharoanareo aminy, raha misy atao hoe rahalahy, nefa mpijangajanga, na mpierina, na mpanompo sampy, na mpanaratsy, na mpimamo, na mpanao an-keriny, dia aza miara-mihinana akory amin’ny toy izany ianareo. Fa ahoako ny hitsara ny any ivelany? Tsy ny ao anatiny va no tsarainareo? Fa ny any ivelany dia tsarain’Andriamanitra. Esory aminareo ilay mpanao ratsy”.

· Ireo mpanao ratsy

Tsara ho marihina fa ny mpanao ratsy, ary izy ireo irery ihany, no tokony esorina tsy hiaraka amin’ny mpino intsony. “Esory aminareo ilay mpanao ratsy”. Tsy rariny raha esorina ny olona iray sendra diso tsy nahy, na nanao fahotana tsotra ihany. Mba hampiharana ny fifehezana lazain’ny 1 Korintiana 5.13, dia tsy maintsy resy lahatra ny fiangonana fa tena mpanao ratsy io olona io. Tsy maintsy hamarinina izany ary mazava ho an’ny rehetra. Tsy tokony ho fiahiahiana fotsiny ihany.

Efa hitantsika fa misy fomba samihafa ny fampiharana ny fifehezana, arakaraky ny hadisoana natao. Ny hitantsika hatramin’izao dia ny azo lazaina hoe fifehezana misoroka na manitsy. Ny tanjony dia ny hanakana ilay nania tsy hiziriziry amin’ny fahotany ka ho lasa mpanao ratsy, fa kosa ny hanitsy azy amin’ny fandehany.

Nefa rehefa tsy manaiky ahitsy ny olona iray fa miziriziry amin’ny làlan-dratsy, dia lasa faharatsiana izany, ary rehefa ny faharatsiana, na inona na inona fomba fisehony, no mipoitra ao amin’ny fiangonana, dia tsy maintsy anehoana fihenjanana mba hanakanana ny masirasira tsy hihanaka ao amin’ny fiangonana. “Tsy fantatrareo va fa ny masirasira kely dia mahazo ny vongana rehetra? Esory ny masirasira ela, mba ho vongana vaovao ianareo” (1 Korintiana 5.6-7). Tokony alefa eny ivelany ny mpanao ratsy. Ny lazaina eto dia ny fifehezana miaro, izay ilaina raha te-hiombona amin’ny Tompo, ilay masina sy marina, ny fiangonana.

Fa inona moa ny ratsy? Fanontaniana azontsika apetraka izany. Ny voambolana grika hoe “ratsy” dia “poneros”, ary manambara fiasan’ny faniriana ratsy sy tsy manara-dalàna izany; tsy hoe hetsika iray mitokana, fa asa mibaribary sy mikiky ataon’ny faharatsiana; miaina ao anaty fahotana no dikany. Amin’ny ankapobeny, ny olona mpanao ratsy dia olona ratsy toetra, ary ny foto-keviny sy ny zavatra ataony dia vetaveta. Ny mampiavaka azy dia na herisetra, na fahalòvana, toy ny tamin’ny andron’i Noa (Genesisy 6.5 sy 11 hatramin’ny 13), feno fangidiana sy fankahalana izy, ary mifofotra ny hanimba na hanao ratsy. Ny faharatsiana dia fomba fitondrantena, raha ny marimarina kokoa, fa tsy hetsika iray azo melohina. Mibaribary izy ao amin’ny olona iray miaina ao anaty faharatsiana mandavataona ary fanahy iniana.

Mampatsiahy antsika ny habokana ao amin’ny Testamenta Taloha ny faharatsiana. Momba izay indrindra, ny fandinihina ny Levitikosy 13 no hanazava io lohahevitsika io. Teny atsipy fotsiny no ataontsika eto, fa asainay ny mpamaky mba handinika io toko io, izay ahitana toro-làlana amin’ny antsipiriany momba ny fahitana ny habokana sy ny zavatra atao amin'izany. Tsy maintsy nijery amim-paharetana izay mety ho fitrangan’ny habokana ny mpisorona. Tsy maintsy nijery ny aretin-koditra na ny tasy fotsy izy, ka nandinika raha milentika lalina any amin’ny hoditra izany. Raha izany no mitranga, dia nambarany fa tena habokana io, ary tokony natokana ilay olona satria boka. Raha tsy lalina noho ny hoditra ilay tasy, dia natokany fito andro ilay olona, ary jereny indray. Raha mbola manalasala ny zava-misy, dia natokany fito andro indray vao jerena. Ka raha mihanaka ilay tasy, dia nambara fa maloto sy boka izy.

Izany rehetra izany dia mampivoitra ny fikarakaran’ny mpiandry, ireo fandinihana amim-paharetana, ary ny fahaiza-manavaka ara-panahy ilaina alohan’ny hanambarana fa olon-dratsy ny olona iray. Mariho ao amin’ity toko ity, ny fiverimberenan’ny teny hoe “hahita”, “hijery”, “hatokana”, “hataony hoe”. Tsy tokony hitsara maimaika loatra na amin’ny anoano fotsiny.

Raha nisy olona nisy tasy fotsy tanatin’ny hoditra, ary nisy nofo velona naratra, dia mazava fa habokana izany, ary ambara fa maloto ilay olona. Zavatra lasa lalina kokoa noho ny hoditra izany, fa tsy hoe zavatra ara-boajanahary sendra nandalo, fa aretina efa tafalatsaka lalina, dia ny habokana izay manasaraka ny olona iray tsy ho eo anatrehan’Andriamanitra.

Toy izany koa ny fahotana sy ny faharatsiana. Mitoetra ao anatin’ny mpino ny fahotana, ary raha tsy miambina izy mba hitsara tena lalandava amin’ny fizotrany, dia hipoitra tampoka ny fahotana amin’ny fahatezerany, amin’ny teny tsy voahevitra, na amin’ny hadisoana tsy nahy. Toy ny aretina mamontsina amin’ny hoditra izany, na faritra mangirana araka ny voalazan’ny Levitikosy 13.2 sy 23. Izany fisehoan’ny nofo izany dia tsy habokana akory, na tena faharatsiana, na dia mety hitarika amin’izany aza. Nefa ireny fipoiran’ny faharatsiana ao anatintsika ireny dia tokony ho tsaraina sy ambenana, sao sanatria mihanaka ka lasa ratra tsy ivelany intsony. Raha avelan’ny mpino hiasa ny ota ao anatiny, dia hiorim-paka io ota io, ary rehefa mitombo, dia ho lasa faharatsiana mibaribary — zavatra lalina kokoa fa tsy zavatra ara-boajanahary sendra nandalo. Mety hiova ho lasa tena faharatsiana izany, toy ny “nofo mangenahena hita eo amin’ny mamontsina”, izay mariky ny tena habokana ao amin’ny Levitikosy 13.10,11.

Ndeha hiverina amin’ny 1 Korintiana 5.11 isika. Ao no ahitantsika toetra enina momba ny faharatsiana ara-moraly. “ Fa ny nanoratako taminareo, dia ny mba tsy hiharoharoanareo aminy, raha misy atao hoe rahalahy, nefa mpijangajanga, na mpierina, na mpanompo sampy, na mpanaratsy, na mpimamo, na mpanao an-keriny, dia aza miara-mihinana akory amin’ny toy izany ianareo”. Ohatra miteny ho azy izany ahafantarana ny olona ratsy.

Ny mpijangajanga dia olona lò ara-moraly, ary miaina ao anaty fahalotoana
. Tsy madio ka afaka hiara-hiombona amin’ny olona masina izany olona izany. Ny mpierina (na kahihitra) dia olona mitady hahazo vola foana, miezaka lalandava ny ahazo izay tsy ananany, ary mitady handroba ny an’ny hafa. Ny fitiavan-karena (na fieremana) dia ny faniriana tsy ara-drariny haka zavatra, ary mifanohitra amin’ny moraly izany. Ny voambolana hoe “fieremana” dia azo adika koa hoe “fitsiriritana tsy misy fetra” (Efesiana 5.3; Kolosiana 3.5). Ny olona izay manana izany toetra feno fitsiriritana tsy misy fetra sy faniriana ahazo izay tsy azy izany dia tokony esorina ho toy ny olon-dratsy. Araka ny Kolosiana 3.5, ny fieremana dia fanompoan-tsampy.

Ny mpanompo sampy dia olona manaja sampy na sary, na koa manasina na tia loatra olona iray na zavatra iray. Ny mpanaratsy dia olona valavala, tia ady, mpamalivaly, mpitabataba, mampiseho ny hasorisorenany ary manakiana ny hafa amin’ny ompa sy fanasoketana. Araka ny lazain’i William Kelly, dia “ny fahazarana miteny ratsy no mahatonga ny olona iray ho mpanaratsy; tsy metỳ raha olona toy izany no miaraka amin’ny olona masina, ao amin’ny fiangonan’Andriamanitra”.

Ny mpimamo dia izay miankina amin’ny toaka lalandava. Ny mpanao an-keriny dia ny mpanararaotra fahefana mba hamoretana ary mahazo izay iriny amin’ny fandrahonana sy ny herisetra.

Raha misy olona atao hoe rahalahy nefa mampiseho ny toetra notanisaina teo ambony amin’ny fitondrantenany andavanandro, dia tokony esorina ho toy ny olon-dratsy izy. Hanampianay izany, dia heverinay fa tsy manome ny lisitra feno ahazoana milaza ny olona iray ho mpanao ratsy ny I Korintiana 5: 11, na ny fomba samihafa isehoan’ny faharatsiana izay tokony hitarika fanesorana. Raha ny marina, dia fitanisana ohatra momba ny atao hoe faharatsiana ara-moraly izany. Hoy ny apostoly: “Dia aza miara-mihinana akory amin’ny toy izany ianareo”. Raha ny hevitray, ny fampiharana io fehezan-teny io dia mihoatra noho ireo endrika enina isehoan’ny faharatsiana ao amin’io andininy io. Mampianatra antsika ny 1 Samoela 15.23 fa “ny miodina dia toy ny heloka amin’ny fankatovana, ary ny ditra dia toy ny manompo sampy sy terafima”. Noho izany, ny fiodinana sy ny ditra, izay hetsika ateraky ny sitrapon’ny tena, dia endriky ny faharatsiana koa.

Mariho fa ireo toetra ratsy ireo (izay mahatonga hilazana olona ho olon-dratsy nefa natao ho rahalahy ao amin’ny 1 Korintiana 5.11-13) dia tanisaina koa ao amin’ny 1 Korintiana 6.9-10, hilazana ireo olona tsy handova ny fanjakan’Andriamanitra. Noho izany, ny olona meloka amin’ireo zavatra ireo, noho ny zavatra asehony etỳ ivelany, dia mitono-tena ho sokajin’ny tsy mpandova ny fanjakan’i Kristy, ary ny toerany dia ivelan’ny fiangonana fa tsy anatiny.

Manoloana izany faharatsiana izany, dia mipetraka ny fanontaniana hoe tena zanak’Andriamanitra tokoa ve io olona io. Mifanohitra amin’ny lazainy ny fandehany, ka izany no ilazan’ny apostoly tsara hoe “raha misy atao hoe rahalahy, nefa mpijangajanga” etsetra… Tsy milaza izy hoe “raha misy rahalahy”, satria raha misy mitonona ho kristiana nefa miaina ao anaty faharatsiana toy izany, dia tsy azo antoka hoe tena rahalahy (na anabavy) ao amin’ny Tompo izy. Raha misy ny alehelo sy ny fibebahana araka an’Andriamanitra, toy ny nitranga tamin’ilay lehilahy noresahina tao amin’ny 1 Korintiana 5 (2 Korintiana 2.6-11), dia afaka matoky ny fiangonana fa tena zanak’Andriamanitra io olona io.

· Ny faharatsiana araka ny foto-pampianarana

Efa hitantsika ny atao hoe faharatsiana, sy ny toetran’ireo olona tokony esorina eo amin’ny fiangonana satria olon-dratsy. Ny tena nojerentsika dia ny faharatsiana ara-moraly, ny faharatsiana amin’ny toe-piainana na ny fandehan’ny olona iray. Nefa misy fomba hafa isehoan’ny tena faharatsiana koa, dia ny faharatsiana araka ny foto-pampianarana, na fampianaran-diso. Imbetsaka ny Tenin’Andriamanitra no miresaka io zavatra io, ka izany no ndeha hianarantsika izao.

Efa nomarihintsika ny voalaza ao amin’ny 1 Korintiana 5.6-7: “Tsy fantatrareo va fa ny masirasira kely dia mahazo ny vongana rehetra ? Esory ny masirasira ela, mba ho vongana vaovao ianareo”. Ny faharatsiana ara-moraly no resahina eto, oharina amin’ny masirasira kely izay tsy maintsy esorina fandrao dia mihanaka amin’ny vongana rehetra, izany hoe ny fiangonana iray manontolo. Hitantsika ao amin’ny Galatiana 5.9 koa io fomba fitenenana io: “Ny masirasira kely dia mahatonga ny vongana rehetra ho masirasira koa”. Rehefa mandinika ny epistily ho an’ny Galatiana, dia tsikaritra fa ny masirasira resahin’ny apostoly, izay metỳ hihanaka amin’ny fiangonana tao Galatia, dia ny fampianaran-diso momba ny Filazantsara. Novan’ireo mpampianatra azy ny Filazantsara, ka nosimbana ny fanorenana ny finoana kristiana.

Hitantsika amin’izany fa ny fampianarana ratsy dia toy ny masirasira koa ka tokony ho raisina ho toy ny mpanimba ny fahadiovana ao amin’ny fiangonana, toy ny faharatsiana atao eo amin’ny fizotra andavanandro, na ny faharatsiana ara-moraly. Vokatr’izany, ny andraikitra nasaina noraisin’ny fiangonana tao Korinto hanalana ny masirasira dia mamatotra koa ny fiangonana tany Galatia. Toy izany koa, amin’izao vaninandro iainantsika izao, ny fiangonana rehetra dia tompon’andraikitra amin’ny fanesorana eo aminy izay rehetra mety ho masirasira (fampianarana hafahafa, na olona manao izany fampianarana izany) toy ny maha-tompon’andraikitra azy amin’ny fanesorana ny faharatsiana ara-moraly.

Ny foto-pampianarana diso dia mikiky ny fanorenana ny finoana kristiana, manambany azy amin’ny firafiny rehetra, ary manimbazimba ny tena sy ny asan’i Kristy, satria manala ny voninahitra tokony ho Azy. Mampidi-doza sy manimba kokoa noho ny faharatsiana ara-moraly izy, satria misoko mangina. Ny foto-pampianarana diso dia mety aelin’ny olona izay tsy misy kianina amin’ny fitondrantenany; mamitaka kokoa noho ny faharatsiana mibaribary eo amin’ny fiainan’ny olona iray izy noho izany. Manova endrika ho anjelin’ny mazava mihitsy i Satana sy ny mpanompo azy (2 Korintiana 11.12-15). Lehibe kokoa ny loza manambana amin’ny fiparitahan’ny fampianaran-diso sy ny fandraisan’ny olona azy noho ny faharatsiana ara-moraly, izay malady hita sy mora hankahalaina. Ny olona manao fampianarana maniratsira dia metỳ hiseho ho tia vavaka amin’ny fomba fiteniny sy ny fiainany, toy ny kristiana faran’izay mahatoky. Izany no tokony haha-mailo tanteraka ny vahoakan’Andriamanitra manoloana ny masirasira entin’ny foto-pampianarana diso.

Betsaka ny fampitandremana omena ao amin’ny Soratra Masina momba ireo mpampianatra sandoka hitsangana avy eo amin’ny vahoakan’Andriamanitra, izay “hahatonga mangingina sain-diso mahavery ary handa ny Tompo izay nividy azy” (2 Petera 2.1; jereo koa Asa 20.28-30; Filipina 3.18-19; 2 Timoty 3; ny epistily nosoratan’i Jaona sy Joda). “Fa ny Fanahy milaza marina fa amin’ny andro aoriana dia hihemotra amin’ny finoana ny sasany, manaiky fanahy mamitaka sy fampianaran’ny demonia, amin’ny fihatsarambelatsihin’ny mpilaza lainga” (1 Timoty 4.1-2).

Ny faharatsiana amin’ny foto-pampianarana, dia izay fampianarana rehetra mikasika ny Tenan’i Kristy, izay rehetra mandà ny tena maha-Andriamanitra Azy tanteraka, ny tena maha-olona Azy tanteraka, tsy misy ota, ny asa famonjena tanteraka izay fanonerana feno ary hany fanorenana ny famonjena, ny fitsanganan’ny tenany tamin’ny maty, ny voninahiny ho avy. Raha misy mampianatra na mianatra zavatra mandà izany fahamarinana momba ny Tenan’i Kristy izany na ny asany, na ny fanamarinana amin’ny finoana sy ny fahasoavana irery, na ny ilàna ny fahateraham-baovao, na ny famaizana mandrakizay ireo izay tsy voavonjy, ka miziriziry amin’izany fampianarana izany, dia meloka noho ny faharatsiana amin’ny foto-pampianarana izany olona izany ary tsy manana toerana ao amin’ny Fiangonan’Andriamanitra. “Any ivelany” ny toerany, fa tsy “ao anatiny”. Izay fampianarana rehetra mamadika ny fanorenana ny finoana kristiana dia fampianaran-diso, ary masirasira tokony esorina avy eo amin’ny fiangonana. Ao ambadik’ireny fampianarana ireny no hiafenan’ny fanahy mamitaka sy ny demonia 

Kanefa tokony ho mailo isika. Tsy tokony hihoa-pefy ka lazaina fa foto-pampianarana diso daholo izay fampianarana misy hadisoana, na hilaza fa fampianarana mampiodina ny fahazahoana na ny fampiharana ny Soratra Masina izay tsy mitovy amin’ny antsika. Raha tsy misy mahakasika fahamarinana ifotony, dia tokony hizotra am-pitiavana, hifandefitra, ary hanao toy ny lazain’ny Filipiana 3.15-16: “Fa asehon’Andriamanitra aminareo izany, raha manana sain-kafa ianareo. Kanefa aoka ho amin’ilay efa azontsika sahady no hizorantsika” (Filipiana 4.15-16)

Marina fa tsy afaka hanaiky olona manao fampianarana tsy marina sy tsy araka ny Soratra Masina hampianatra ao amin’ny fiangonana isika. Metỳ asaina mangina izy angamba, fa tsy hoe tsy maintsy esorina ho toy ny olon-dratsy noho ny fampianarany.

Ny epistily faharoa nosoratan’i Jaona no manome antsika koa toro-làlana lehibe momba ny mpampianatra sandoka sy ny fomba fitondrantena manoloana azy ireo. “Fa maro ny mpamitaka efa lasa any amin’izao tontolo izao, dia ireny tsy manaiky fa efa tonga tamin’ny nofo Jesoa Kristy. Izy no mpamitaka sy antikristy. Mitandrema ianareo, fandrao mahavery izay namonoanay tena, fa mba handraisanareo valim-pitia tanteraka. Izay rehetra mitarika nefa tsy mitoetra ao amin’ny fampianaran’i Kristy, dia tsy manana an’Andriamanitra. Izay mitoetra ao amin’ny fampianarana, dia izy no manana ny Ray sy ny Zanaka. Raha misy olona mankeo aminareo ka tsy mitondra izao fampianarana izao, aza mampiantrano azy na miarahaba azy akory; fa izay miarahaba azy dia miombona amin’ny ratsy ataony” (2 Jaona 7-11).

Ireo andininy ireo dia nosoratana ho an’ny vehivavy iray, manoro ny làlana tokony hizoran’ny mpino manoloana olona izay tsy mitoetra ao amin’ny foto-mpampianaran’i Kristy, ka noho izany, dia mpampianatra sandoka. Tsy tokony hampandroso izany olona izany an-trano, na hiarahaba azy, satria na ny fiarahabana azy aza dia mampiombona antsika amin’ny asa ratsiny, araka ny andininy vao notanisaintsika teo.

Ny azontsika tsoahina amin’izany izany dia izao : raha toa ny mpino aza, amin’ny maha-olon-tokana azy, tsy maintsy manao izany fihetsika izany manoloana ny olona toy izany, noho ny fankatoavana an’i Kristy (izay alàn’izany olona izany baraka), mainka fa ny fiangonana, izay tsy tokony hanana fiombonana aminy na dia kely akory aza. Noho izany, araka ny 2 Jaona 7-11, izay mampianatra na mihaino fampianarana mamadika momba ny Tenan’i Kristy, miala amin’ny fampianaran’ny Soratra Masina, tsy manaiky fa tonga nofo i Jesoa Kristy, dia olona mpanao ratsy: tsy maintsy esorina amin’ny fiombonana izy ary tsy hampandrosoina an-trano, na arahabaina akory.

Raha misy mpino na fikambanan’ny mpino izay minia mikambana amin’ny mpanao ratsy, dia mandray anjara amin’ny asa ratsiny izy, ary eo imason’Andriamanitra, dia maloto izy, toy ny izy mihitsy no niaro na nanao ny faharatsiana. Mandoto ny fiarahana amin’ny faharatsiana. Foto-kevitra ampianarin’ny Soratra Masina iray manontolo izany. “Ny masirasira kely dia mahazo ny vongana rehetra” ary “ny fikambanana amin’ny ratsy manimba ny fitondrantena tsara” (I Korintiana 5.6; 15.33).

Tsy maintsy manala ny ratsy ny mpino ary tsy hisy hifandraisany aminy na amin’izay olona manao izany. Raha tsy manaiky hanala ny mpanao ratsy ny fiangonana, olona meloka noho ny faharatsiana ara-moraly na amin’ny foto-pampianarana, dia maloto izy, ary mety, any aoriana aza, raha mitohy amin’izany làlana izany izy, hialàna satria tsy fiangonan’Andriamanitra intsony.

· Ny fomba mety atao

Rehefa avy nijery ny atao hoe faharatsiana, ara-moraly sy ara-panahy, isika, dia afaka miresaka amin’izay ny fomba metỳ atao sy mifanaraka amin’ny hevitr’Andriamanitra momba ny fanatanterahana ilay hetsika manetriketrika amin’ny fanesorana ivelany ny mpanao ratsy.

Voalohany indrindra, tokony hisy rahalahy matotra sy manana traikefa, atokisan’ny fiangonana iray manontolo, ary mitandrina ao amin’ny fivoriana, hanao fanadihadiana lalina momba ny tranga miseho. Tokony hiditra an-tsipirihiny izy ireo, manangona ny zava-nisy, ary mametraka izany amin’ny fomba tsy azo iadian-kevitra amin’ny fitondrana porofo. Tokony hodinihina ny “honoho” sy ny tsaho, sokajiana, ary tokony havoitra ny fahamarinana. Izay hetsika rehetra amin’ny fifehezana, na inona na inona fisehoany, dia tsy maintsy miorina amin’ny tena zava-misy sy amin’ny Teny. 

Ao amin’ny Deoteronomia 13.13-16 dia misy toro-làlana lehibe momba ny tokony atao raha mahare fa misy faharatsiana etsy na eroa: “Raha mandre teny ianao ny amin’ny tanànanao anankiray …, manao hoe: Nisy olona tena ratsy fanahy nivoaka avy teo aminao ka nitaona ny mponina ao an-tananany nanao hoe: Andeha isika hanompo andriamani-kafa (izay tsy fantatrareo), dia diniho sy fotory ary adino tsara, ka raha, indro fa nisy marina tokoa izany zavatra izany, ka natao teo aminao izany fahavetavetana izany, dia asio lela-tsabatra mihitsy ny mponina amin’izany tanàna izany”, etsetra.

Tsy maintsy manadihady, mitady, manao famotorana amim-pahamalinana. Ka raha marina ny tsaho ary mitombina tsara izay voalaza, dia tokony hisy ny fitsarana. Tsy tokony hino mihitsy ny “honohono” sy ny tsaho raha tsy efa noporofoin’ny fanadihadiana matotra ny fahamarinan’izany, ka efa nahitana porofo.

Efa hitantsika tao amin’ny Levitikosy 13 ny fitandremana sy ny faharetana ataon’ny mpisorona rehefa mijery olona misy fambaran’ny habokana izy. Tsy tokony hisy hamaikana na vinavina. Alohan’ny handraisana fepetra momba ny fifehezana, dia tokony ho tena resy lahatra fa mitombina ilay fiampangana. Ho an’ny zavatra izay tsy mazava, tsy mibaribary na tsy tena azo antoka, dia tsy maintsy miankina amin’Andriamanitra isika mba hampibaribariany izany ka hitondrany azy ho eo amin’ny mazava.

“Raha vavolombelona iray monja, dia aoka tsy hitsangana hiampanga olona ny amin’izay heloka na ota nataony na inona na inona, fa amin’ny tenin’ny vavolombelona roa na telo no hanorenana mafy ny teny” (Deoteronomia 19.15). “Mba ho voaorina mafy avokoa ny teny rehetra amin'ny tenin'ny vavolombelona roa na telo" (Matio 18.16; 2 Korintiana 13.1). Fitsipika lehibe izany ao amin’ny Tenin’Andriamanitra ary lazaina imbetsaka. Mba hanorenana ny fiampangana, dia tsy maintsy misy vavolombelona roa na telo, na ny fiaikena ataon’ilay diso. Ny vavolombelona iray dia tsy ampy. Tsy voalaza hoe tsy maintsy kristiana ireo vavolombelona ireo, araka ny tsipihina indraindray. Izay olona azo itokisana sy mahitsy dia tokony ekena ho vavolombelona.

Ho an’ilay lehilahy ao amin’ny 1 Korintiana 5, dia fijangajangana fanta-poko, fanta-pirenena no niseho. Fahotana fantatry ny rehetra izany ka tsy nilaina ny hanadihadiana momba ilay hadisoana. Zavatra nibaribary izany ary nazava ny tokony ataon’ny fiangonana; tokony esorina ilay mpanao ratsy. Amin’ny tranga toy izany, dia tokony ho izany koa ny fihetsi-tsika ankehitriny, nefa, amin’ny ankapobeny, dia tokony handinika sy hanadihady momba ny zavatra iampangana aloha.

Rehefa voadiniky ny rahalahy mpiandraikitra ny zava-niseho, ka hita fa mpanao ratsy ilay olona, dia aseho eo amin’ny fiangonana ny zava-nisy, ka miorina amin’izany ny firaisan-kevitra eo anoloan’ny Tompo momba ny fanesorana ilay olona tsy mety mibebaka. Tsy ny fiangonana iray manontolo akory no tokony hiady hevitra momba ny tranga rehetra hampiharana ny fifehezana. Ny natiora aza dia mampianatra antsika fa tsy mety raha entina eo anoloan’ny fiangonana iray manontolo ny antsipirihany momba ny haratsian-toetra. Nefa, rehefa voadinika tsara ilay tranga, ka mazava fa manana toetra mpanao ratsy ilay voampanga ka tokony esorina amin’ny fiombonana, dia ny fiangonana iray manontolo no voantso handray ilay fanapahan-kevitra manetriketrika sy mahamenatra: ny fanesorana. Ny fanesorana olona amin’ny fiombonana, toy ny fandraisana mpino ho eo amin’ny Latabatry ny Tompo, dia hetsika ataon’ny fiangonana iray manontolo. Tsy maintsy ny fiangonana no manao izany hetsika izany, fa tsy rahalahy sasantsasany milaza mihetsika amin’ny anaran’ny fiangonana.

Ao amin’ny 1 Korintiana 5.4, raha niresaka ilay tranga tokony anesorana ilay olona ny apostoly, dia hoy izy: “Amin’ny anaran’i Jesoa Tompontsika — rehefa tafangona ianareo sy ny fanahiko omban’ny herin’i Jesoa Tompontsika”. Midika izany fa ny fiangonana iray manontolo mihitsy (araka izay azo atao) no tokony hanatrika mba hiarahana mihetsika amin’ny firaisana ao amin’ny Fanahy raha hanao izany hetsika matotra amin’ny fanesorana izany. Tokony hisy asa atao amin’ny fo amin’ny olona rehetra noho ny fanalam-baraka ny Tompo amin’izany faharatsiana mivoitra eo anivony izany, ary tokony hanetry tena eo anatrehany ny rehetra momba izany, toy ny hoe izy ireo mihitsy no nanao ilay fahotana.

Efa noresahantsika izay toetra fanetrentena sy fiasana lalina ao am-po tokony ataon’ny fiangonana izay, rehefa manaisotra olona izy. Tsy hivalamparantsika intsony izany io lohahevitra io.

· Mihetsika ho an’ny Fiangonana iray manontolo

Ny fiangonana isan-toerana dia tsy tokony hanadino mihitsy fa endrika, na fanehoana eo amin’io toerana io, ny Eglizin’Andriamanitra iray manontolo izy, ary ho an’ny Eglizy, na aiza na aiza misy azy, no hanaovany ny hetsika. Tena iray ny Fiangonana, ka tsy misy fiangonana isan-toerana afaka mihetsika na mivelona ka tsy miankina amin’ny sasany. Ny fahamarinana momba ny maha-iray ny Tenan’i Kristy sy ny tsy maintsy hihazonana ny firaisana ao amin’ny Fanahy amin’ny rohim-pihavanana dia mitaky ny faneken’ny fiangonana rehetra hafa, izay tsy maintsy mihetsika arak’izany, ny fifehezana marina nampiharina tao amin’ilay fiangonana. Izay nofehezina araka ny Tenin’Andriamanitra tao amin’ny fiangonana iray, dia voafehy any an-danitra sy eran-tany. Andraikitry ny fiangonana ny mihetsika eo anivony amin’ny fananany ny fahefan’ny Tompo, ary izay hevitry ny Tompo amin’ny toerana iray dia heviny koa ho an’ny Eglizy, na aiza na aiza misy azy.

Nefa midika izany fa misy ny andraikitra raisin’ilay fiangonana eo an-toerana. Raha mamatotra ny fiangonana rehetra hafa izay ataony, dia tokony ho araka ny Tenin’Andriamanitra izany ka hahafa-po ny feon’ny fieritreretan’ireo fiangonana rehetra na aiza na aiza. Tokony hazava fa marina sy noraisina tamin’ny anaran’ny Tompo, mifanaraka amin’ny Teniny, ny zavatra rehetra nataony, raha misy manadihady izany.

· Fihetsika eo anoloan’izay voaroaka

Ny olona izay nesorina toy izany dia apetraka ivelan’ny tontolo hisian’ny fiombonana kristiana. Tsy tokony hifanerasera aminy isika, na hiara-misakafo aminy akory aza. “Dia aza miara-mihinana akory amin’ny toy izany ianareo” (1 Korintiana 5.11). “Esory aminareo ilay mpanao ratsy” (and 13). Marihina fa ilay didy dia tsy hoe manala ilay diso eo amin’ny fiombonan’ny fiangonana eo an-toerana fotsiny, fa “aminareo”, izany hoe ivelan’ny tontolon’ny fiombonana kristiana, na amin’ny lafiny mikasika ny Eglizy, na amin’ny lafiny fiaraha-monina. Tokony ho avela irery izany olona izany ka ho tsapany ny halehiben’ny fahotany, mba ho torotoro fo tanteraka izy, ka ho tonga amin’ny fibebahana sy hiverina ho eo amin’ny Tompo.

Mazava ho azy fa raha isan’ny fianakaviana kristiana iray ilay olona ka monina ao amin’ny tokantrano iray (ohatra vady na zanaka), dia lasa lavitra loatra raha arahina ara-bakiteny io hoe “aza miara-mihinana akory amin’ny toy izany” io.

Raha tokony nanao hetsika am-pahamarinana tamin’io olona nesorina io ny fiangonana, ny faniriana sy ny vavaky ny tsirairay dia ny hiverenan’io olona io ao amin’ny Tompo ary hakany indray ny toerany ao amin’ny fiombonan’ny fiangonana. Efa notsipihintsika manokana izany teo amin’ny fiandohan’ity toko momba ny fifehezana ity. Aoriana, dia metỳ tarihin’ny Tompo ny rahalahy sasany mba hamangy ilay nania, ny hany tanjony amin’izany dia ny hanaovana asan’ny mpiandry,sy ny hiasa mba hanarina azy. Raha tsy manana ny fahasoavana sy ny hery ara-panahy hikarakara azy toy izany, dia tsy tokony hifanatrika aminy, satria ny famangiana araka ny maha-namana fotsiny dia hanafoana sy hamotika ilay fanesorana, ary hahatara ny fahasitranan’io fanahy io.

Raha ny marina, ny dingana voalohany amin’ny fiverenana ao amin’ny fiombonana dia tokony ataon’ilay voaroaka. Ny alahelony sy ny fanetrentenany dia hampiseho amin’ny fiangonana fa nisy vokany ny fifehezana ary miasa ao amin’ny fanahiny Andriamanitra. Rehefa miaiky ny antony nanesorana azy izy, ka mitsara sy manala izany eo amin’ny fiainany, ary raha misy tena porofo marina fa tena niverina eo amin’ny Tompo ilay niharan’ny fifehezana, dia azon’ny fiangonana karakaraina ny momba azy mba hamerenana azy ho eo amin’ny fiombonan’ny fiangonana sy tsy ianjadian’ny fifehezana aminy intsony.

· Ireo tranga mampisalasala

Metỳ misy olana mipoitra eo amin’ny fiangonana iray, momba ny olona iray, raha tsy mazava amin’ireo mpiandraikitra na ny fiangonana ny zava-miseho, hany ka tsy resy lahatra amin’ny tokony hatao. Tsy mibaribary ny fitrangan-javatra, tsy voazava tsara, na izany ny maha-meloka na tsy fananan’ilay olona tsiny, na angamba amin’ny haben’ny hadisoana — olona sendra nanota tsy nahy ve (Galatiana 6.1) sa fitondrantena tsy mendrika? — Amin’ny tranga toy izany, dia tsy tokony haka fepetra fifehezana ny fiangonana alohan’ny hampahazava, hampibaribary ary hampitombina ny zava-drehetra. Tokony hatoky an’Andriamanitra mba hanehoany mazava tsara ny tena toetr’izany zavatra izany ary hitarihiny ireo rahalahy ny amin’ny fepetra horaisina na ny fitondrantena atao araka ny Tenin’Andriamanitra. 

Araka ny efa hitantsika tao amin’ny Levitikosy 13, izay Isiraelita mampiseho fambara momba ny habokana dia tsy maintsy natokana nandritra ny fito andro, dia avy eo, dinihin’ny mpisorona. Raha tsy nianaka ilay fery, dia natokana fito andro indray izy, dia jeren’ny mpisorona indray aorian’izany. Raha niala ilay fery, raha tsy nianaka tamin’ny hoditra, dia nambara fa madio izy. Nefa raha nihanaka tamin’ny hoditra ilay fery, taorian’ny nijeren’ilay mpisorona azy, dia tsy maintsy natokana indray izy; ary raha hita fa nihanaka amin’ny hoditra ilay fery, dia nambara fa maloto sy boka izy: tsy maintsy nalefa ivelan’ny toby izy.

Na dia tsy misy andininy mirazotra amin’izany aza ao amin’ny Testamenta Vaovao mba hanoro antsika ny tokony atao amin’ny tranga sahalahala amin’izany amin’ny faharatsiana ao amin’ny fiangonana, dia betsaka ireo rahalahy no mihevitra fa misy fitsipika mety tokony hampiharina ao amin’ny Levitikosy 13, amin’ny tranga mampisalasala izay mampiseho fambara momba ny habokana ara-panahy, nefa tsy voazava tsara na mibaribary.

Raha toa efa lehibe ilay haratsiana nefa tsy mbola nitatra tanteraka na nibaribary, izay mpiandry ny ondry ao amin’ny fiangonana dia mety hangataka amin’io olona io ny tsy handraisany anjara aloha amin’ny Fanasan’ny Tompo, izay hanehoana ny fiombonana, mandra-pahazavan’ny zava-niseho, raha mitombina izany na tsia, ary mandra-pahita mazava izay fitondrantena tokony atao araka ny Soratra Masina. Mitovy amin’ny “manokana” olona iray izany, toy ny ao amin’ny Levitikosy 13. Tsy ambaratongam-pifehezana io, fa fepetra mandalo fotsiny mandra-piandry ny fandinihana na ny fanadihadiana lalina kokoa. Tokony hatao haingana izany fanadihadiana izany, amim-pahamalinana ary araka ny fampianaran’ny Soratra Masina, mba tsy hisy olona hizaka ny lanjan’ny henatra noho ny fiampangana azy ho mpanao ratsy, raha tsy hoe efa voaporofo tsara ny fahadisoany. Tsy tokony hisy olona angatahana tsy hamaky ny mofo noho ny honohono fotsiny. Nefa raha misy antony mitombina tsara mampanahy fa efa lasa lavitra noho izay fantatra sy hita ilay faharatsiana, dia metỳ hangataka amin’io olona io ny fiangonana mba “hijanonany any aoriana”.

Tsy misy andininy ao amin’ny Testamenta Vaovao hananan’ny fiangonana fahefana hitaky amin’ny olona eo amin’ny toerana toy izany, ny tsy hamakiny ny mofo sy “hijanonany any aoriana”; nefa, noho ny fijoroana ho vavolombelona, noho ny tandindon’ny faharatsiana izay mety misy manarona io olona io (toy ny ratsy natao teo imasom-bahoaka), ireo rahalahy izay mikarakara ny ondry dia mety ho tarihin’ny Tompo hanipy hevitra amin’io olona io fa tsara kokoa raha tsy mamaky ny mofo izy mandra-pahazava na fmandra-pitombin’ny zava-niseho, na ho meloka izy na tsia. Raha mandà ilay olona, dia tsy afaka ny hitaky izany ny fiangonana, satria, amin’ity tranga ity, dia mbola tsy voamarina ny maha-meloka azy; ary raha tsy mbola vita izany, tsy afaka mandray fepetra fifehezana aminy ny fiangonana. Ny fihetsik’ilay olona amin’izany fangatahana izany no mety hampiseho ny tena toetry ny fanahiny. Amin’ny tranga rehetra toy izany, dia tokony ho karakaraina toy ny fikarakaran’ny mpiandry ondry izy mandra-panamarinana azy na hanambarana fa “mpanao ratsy” izy. Tsy avela “hatory” fotsiny ilay tranga.

Ho faranantsika eo ny fandinihina ny “fifehezana”. Enga anie ny Tompo mba hanome antsika saina maranitra kokoa momba ny fahamasinana mendrika ny tranony, ny fahasoavana izay manarina, ary ny fitiavan’ny fony ireo zanany nania.

Raha mamarana ity toko momba “ny fisehoan’ny Fiangonana isan-toerana” ity isika, dia manantena izahay fa hahay manavaka kokoa ao amin’ny Tenin’Andriamanitra ny atao hoe fiangonana tafavory araka ny Teny sy ny toetra tokony ananany ny mpamaky.

�Ao amin’ny 1 Timoty 2.11,12, ny voambolana adika amin’ny hoe “mangingina” dia midika koa hoe “fahatoniana, filaminana, fahamaotinana”. Tsy mitovy amin’ny voambolana nampiasaina ao amin’ny 1 Korintiana 14.34 izy io, izay tena midika heo “mangina” (na “tsy miteny”).Fanamarihan’ny mpandika 








� - Raha nitady handry tamin’i Josefa ny vadin’i Potifara, dia hoy ny navaliny: “Hataoko ahoana no hanao izany ratsy lehibe izany ka hanota amin’Andriamanitra?” (Genesisy 39.9). Ny fiaraha-mandry na fijangajangana indray mandeha monja dia faharatsiana lehibe ho an’i Josefa, ary toy izany koa eo imason’Andriamanitra. Manomboka amin’ny fitsiriritana olona iray izany, ka mijangajanga sahady ao am-po (Matio 5.28), avy eo dia manaraka ho azy ny fahotana amin’ny zavatra atao.






